
Кереш

«Исемең җисемеңә туры килсен!» — дигән татар халкы. Чыннан да,  һәрбер халыкның кызыклы, бай тарихлы, үзечәлекле традицияләре, барлыкка килү, бирелү — кушылу йола  — мотивлары булган кеше исемнәре бар. Тарихта булган лингвогенетик һәм этник бәйләнешләр, Идел буе татарларының күрше халыклар белән этнокультур арадашлыгы татар антропонимиконында да чагылыш таба.

Элек — электән кеше исемнәре фән дөньясында зур игътибарга лаек булганнар. Исемнәрнең серен төшенергә теләгән борынгы философлар, аларның рух көченә, магиясенә, хикмәтенә ышаналар. Ислам дөньясында исем кеше күңеленең көзгесе дәрәҗәсендә кабул ителгән.

Хәзерге татар ир — ат антропонимнары — күпгасырлык халык иҗаты, иҗатлар синтезы, төрки — татар нигезенең дәвамы. Телдә барган үсеш — үзгәрешләрнең тәэсире  антропонимик системада да чагылыш таба. Телнең яңа сыйфат туплавы аның борынгы элиментлар белән бәйләнеше арасында өзелү процессына китерә. Татар антропонимиясендә дә шул ук күренеш күзәтелә. Кеше исемнәре, телебездән башка исемнәр кебек үк, лингвистик законнарга буйсыналар. Хәзерге антропонимиконыбызның үзенә генә хас булган закончалыклары бар. Алар тел закончалыклары кебек үк өйрәнелүне сорыйлар.

Татар антропонимиконы һәм антропонимик системаның формалашу тарихы тирән чал тарихка киткән хәлдә, татар халкы һәм теленең формалашу тарихы белән аерылгысыз рәвештә бәйләнгән. Кеше исемнәренең килеп чыгышын, этнолингвистик катламнарын, төзелеш —  ясалыш үзенчәлекләрен җентекләп өйрәнү халкыбызның тарихи үткәнен һәм телебезнең тарихи үсешен, аның закончалыкларын ачыкларга ярдәм итә. 

Ономастик лексика — телнең лексик составының бер өлеше. Татар теленең антронимик системасы  шактый үзенчәлекле өлкәләрдән санала, чөнки ономастика төрле фәннәр  чигендә барлыкка килгән һәм шактый үсешкә ирешкән фәннәрнең берсе.
 Антропонимик лексика күмәклек сүзләр кебек үк, фонема һәм морфемалардан формалаша һәм төрле синтаксик бәйләнешләрдә килә ала. Нигездә, ялгызлык исемнәре күмәклек лексикасыннан барлыкка килгән. Тик күзәтүләребезгә караганда, ялгызлык исемнәре белән апеллятив лексика арасында шактый аерма бар. Бу аерымлылык структур—ясалышта һәм функциональлелектә. Телдән тыш факторларның булуыннан гыйбарәт.

Соңгы елларда антропоним лингвистик объект буларак галимнәрнең игътибарларын җәлеп итә. Моңа үзенең җавабы да бар: антропоним сүзъясалыш,  грамматик, лексик — семантик яктан күпьяклы һәм үзенә генә хас булган специфик үзенчәлекләргә ия.

Антронимикларның семантикасы телнең структурасына нигезләнә. Мәсәлән, күпчелек халыкларда ир — ат исемнәре батырлык, кыюлык, хакимият сүзләренә тиңдәш булса, хатын  — кыз исемнәре  исә, матурлык, гүзәллек, сафлык сүзләрен аңлаталар.

Һәрбер телгә караган антропонимнарның барлыкка килүен һәм үсеш — үзгәреш үзенчәлекләрен өйрәнү тарихи—лингвистик мәгълүматларга нигезләүне күздә тота.

Күренекле ономатолог В.А. Никонов
 фикеренә караганда, антронимиканың һәм гомумән ономастиканың беренче законы — тарихилык булырга тиеш.   Исем системасы мәңгелек түгел: социаль — икътисадый үзгәрешләр кичерү антропонимик системаны читләтеп узмый. Бу күренеш аерым антрополексемаларның кулланыштан төшеп калуы һәм аларның урынына яңа антрополексемаларның барлыкка килүе белән генә чикләнми, ә антрополексемалар арасында булган мөнәсәбәтләрнең үзгәреше белән дә игътибарга лаек. Хәзерге заман кешесенә бу үзгәрешләр сизелми, алар бары тик вакытлар узу белән чагылыш таба. Шуңа күрә антропонимик системаны билгеле бер тарихи үсештә төрле материал  һәм чыганаклар файдаланып билгеләү зарур.

Төрки антронимика үсешенә Алиев Г.Р, Атаниязов С, Әхмәтҗанов М. И.,

 Баскаков Н.А., Бегматов Э.Л., Гарипов Т.М., Гафуров А.Г., Жаненова З.Р., Жанузаков Т.Ж., Кульдеева Г.И., Кусимова Т.К., Никонов В.А., Орузбаева Б.О., Саттаров Г.Ф., Суперанская А.В., Шәйхуллов А.Г., Юсупов Г.В. һ.б. зур өлеш керткәннәр.

           Татар антронимикасы исә үзенең өйрәнелү  тарихын XIX йөзнең икенче яртысыннан ук башлап җибәрә. Бу өлкәгә Ш. Мәрҗәни, К. Насыйри, Г. Әхмәров, В.В. Раздлов, В.К. Магницкий, Н.И. Зокотиницкий, С.М. Шпилевский, Н.И. Ашмарин, Г. Тукай һ.б. үзләреннән өлеш керткәннәр.3
60 еллардан башлап антопонимик эзләнүләр тагы да киңәя һәм фәнни яктан тирәнәя. Бүгенге көндә татар антропонимиясен өйрәнергә зур өлеш керткән Г.Ф. Саттаров, Р.Х. Субаева, А.Г. Шәйхуллов, Г.В. Юсупов, М.А. Җәләлиева, Г. Р. Галиуллина кебек галимнәрне атарга була.

Өйрәнү объектыбыз булган ир — ат антропонимнарына тарихи — лингвистик анализ бары тик өлешчә генә ясалган. Хезмәтебездә ир — ат исемнәренә тулы лексик  — семантик, генетик, структур — ясалыш ягыннан  җентекле  анализ ясадык. Темабызның яңалыгы да татар ир — ат исемнәрен комплекслы планда өйрәнүгә багышлануыннан гыйбәрәт.

Темабызның өйрәнелү тарихына килсәк, шуны әйтергә була, исемнәргә тарихи — лингвистик яссылыкта күзәтү Галиуллина Г.Р., Җәләлиева М.А., Шәйхуллов А.Г. хезмәтләрендә ясалган. Академик Г.Ф. Саттаров исә татар ир — ат исемнәренең тулы бер сүзлек  тупламын биргән.     

Хезмәтебезнең төп максаты татар ир — ат исемнәренә  генетик, лексик — семантик, төзелеш — ясалыш үзенчәлекләрен тарихи — лингвистик юнәлештә эзләнү — тикшеренүдән гыйбәрәт. 

Төп максатыбызга ирешү юлында  түбәндәге бурычлар билгеләнде:

1) Татар ир — ат исемнәренең бирелү мотивларын һәм исем сайлауга тәэсир итүче алшартларны билгеләү; 
2) Ир — ат исемнәрен этимологиясенә бәйле рәвештә, лексик — семантик төрләргә аеру;

3) Этнолингвистик катламнарны тәшкил итүче пассив һәм актив антрополексемаларга генетик анализ ясау;

4) Ир — ат исемнәренең структур — төзелеш модельләрен ачыклау;

Ир — ат исемнәренә структур — ясалыш, этимологик анализ бирүдә тарихи  — чагыштырмалы метод кулланылды. Хезмәтебездә төрек, казах телләрендә ир — ат исемнәренең кулланылыш үзенчәлекләре, аларның татар теленнән аермалы һәм уртак яклары күзәтелде. Чагыштырмалы— тарихи метод татар ир — ат исемнәренә тарихи — лингвистик анализ бирергә мөмкинлек тудырды.

Беренче бүлек

Татар ир — ат исемнәренең генезисы

Хәзерге татар антропонимиконы татар халкы һәм теле тарихы белән аерылгысыз бәйләнештә торган хәлдә, дәвамлы тарихи формалашу һәм үсеш юлын кичергән.

Профессор Г.Ф. Саттаров хәзерге татар исемнәре хәзинәсен берничә саф этнолингвистик катламны һәм катнаш исемнәрдән торган катламны аерып карый:

I. Гомумалтай катламы

II. Борынгы төрки катлам

III. Иске татар теле катламы

IV. Гарәп теленнән кергән исемнәр катламы

V. Фарсы теленнән алынган исемнәр катламы 

VI. Рус һәм көнбатыш Европа телләреннән кергән катлам

VII. Гибрид катлам 

Хезмәтебездә югарыда санап үтелгән катламнарга бәйле антрополексемаларга генетик анализ ясалды. Әлеге антрополексемалар нигезендә күпчелек ир — ат исемнәре ясалган. Күзәтүләребезгә караганда, кайбер антрополексемалар 55кә якын ир — ат исемнәре ясауда катнаша. (Мәсәлән, ай — антролексемасы)

Хәзерге татар антропонимиконында 372 гә якын ир—ат антрополексемасы күзәтелә. Шуларның 172 се төрки, төрки—татар чыгышлы, ә 200 гә якын антрополексема алынма ир — ат исемнәре ясауда катнаша.

Хезмәтебездә  бары тик еш кулланыла торган яисә бик сирәк кулланышта булган антрополексемаларга анализ ясалды.  

Катламнарга бәйле рәвештә, ир — ат исемнәре ясауда актив яисә пассив кулланышта булган антрополексемаларны ясалды.Исем компонентларын Субаева Р.Х. һәм Саттаров Г.Ф. ике төргә бүлеп карый:                          


1) төрки — татар антрополексемалар;

2) алынма антрополексемалар 

Без хезмәтебездә ир — ат антрополексемаларына генетик анализ ясарбыз. 

1.1. Төрки — татар ир — ат антрополексемалары

Гомумалтай катламы алтай телләре дип атала торган төрки, монгол  һәм тунгус — маньчжур телләренең күпчелеге  өчен уртак булган, бик борынгыдан килгән кеше исемнәрен һәм кушма төзелешле  исем компонентларын үз эченә ала. Бу катламны тәшкил итүче  актив антрополексемалар (алтын, буга) борынгы лексик элементларда чагылыш таба.

Алтын  антрополексемалы ир — ат исемнәре

Алтын кыйммәтле, кадерле металл атамасына (татар телендә — алтын, борынгы төрки телдә — алтун, тунгус — маньчжур телләрендә алтан, бурят телендә алта(н) сүзенә) нигезләнеп, татар антропонимиконында 18 гә якын исем ясый: Алтынай, Алтынбай, Алтынбулат, Алтынбәк һ.б.

Алтын антрополексемасы нигезендә ясалган ир —ат исемнәрен 2 төргә бүлеп карарга мөмкин:

1) алтын антрополексемасының нигез исемгә  кушылып ясалган ир — ат исемнәре: Алтынбай, Алтынбәк, Алтыннур, Алтынгали, Алтынгөл һ.б.

2) бу компонентка кушымча ялганып ясалган ир — ат исемнәре: Алтынкай, Алтынай һ.б.

Татар антропонимиконындагы әлеге исемнәр хәзерге вакытта пассив  кулланышта. Бу төр исемнәр казахларда киң кулланышта йөри.

Буга антрополексемалы ир — ат исемнәре
Борынгы төрки сүзлектә  бука  — печмәгән үгез * (ДТС., 125 б). Бик борынгы заманнарда гомумалтай теле бердәмлеген тәшкил иткән төрки, монгол һәм тунгус — маньчжур халыкларында печмәгән үгез көч — куәт һәм үрчем символы булган һәм шул җирлектә, бука («үгез») сүзенә нигезләнеп, алардан байтак кына кеше исемнәре барлыкка килгән. Мәсәлән, Буга, Алабуга, Байбуга, Исәнбуга, Ишбуга, Тайбуга — иске татар исемнәре; Исән — Бука, Бишбука, Күке — Буга, Кутлуг — Бука, Сары — Бука, Сасы — Бука, Таш — Бука — борынгы төрки кеше исемнәре; Бука, Буханай — бурят исемнәре.


Борынгы төрки катламга хәзерге төрки телләрнең барысы өчен дә гомуми һәм уртак булган борынгы төрки кеше исемнәре керә:  Айбикә, Адай, Айтимер, Ишбирде, Котлыбикә, Тимербай һ.б.


Татар антропонимиконында борынгы төрки катламны тәшкил итүче ир — ат антрополексемалары 172 гә якын: Иш, ай, ак, кара, коба, бай, бәк, ил, котлы, кол, миң, һ.б. Хезмәтебездә бу антпрополексемаларга аерым  — аерым тукталып үтәрбез.

Ай антрополексемалы ир — ат исемнәре


Татар антропонимиконында ай антрополексемасы нигезендә 55 ир — ат исеме теркәлгән. Борынгы төрки сүзлектә аj — ай (күк җисеме) сүзенә туры килә һәм сылу, чибәр, матур, асыл; изге, ак, пакъ, якты нурлы; акыллы; кыйммәтле; мул; бәхетле; тулы һ.б. күчерелмә мәгънәләре белдерә (ДТС., 24 с).


Борынгы йола буенча, кичен ай калыкканда яисә ай тулысында туган ир балага ай сүзе кергән исем кушылган.


Ай антпрополексемалы исемнәр нигездә ике төрле юл белән ясалганнар:

1) нигезләр кушылу юлы белән (Айморза, Айгали, Айбәк, Айбулат, Айтимер, Айчура һ.б).

Бу төркемгә кергән исемнәрне үз эчендә  тагы 2 төркемгә бүлеп өйрәнергә мөмкин: 

а) ай антрополексемасына исем нигезе кушылып ясалган ир — ат исемнәре: Айгол, Айтирәк, Айчура, Айморза һ.б.

б) ай антрополексемасына фигыль нигезе  кушылып ясалган ир — ат исемнәре: Айгизәр, Айтуган, Айтуар, Айгиз, Айбаксын, Айбакты, Айбирде, Айбул һ.б.

2) кушымчалар ялгану ярдәмендә ясалган ир — ат исемнәре: Айрат, Айсар, Айкай һ.б. 

Ай антрополексемасы фамилияләрдә дә кулланыла: Айчурин, Айчуров, Айкин, Айданов, Айваров һ.б.


Борынгы төрки чыгышлы  бу антрополексема нигезендә ясалган ир — ат исемнәре бүгенге көндә дә  актив кулланышта йөри. Бүгенге көндә дә әти — әниләре балаларына Айназ, Айваз, Айдар, Айзат, Айсаф һ.б. исемнәрен яратып кушалар.

Иш антпрополексемалы ир — ат исемнәре

Иш  антрополексемасы төрки—татар ир — ат исемнәрендә аеруча киң таралышка һәм кулланышка ия. Ул күп мәгънәле борынгы төрки сүз. Иш  — җөп (так түгел), пар, ишле, күп, иптәш, юлдаш, дус, тиң, тиңдәш, ыруг һ.б. мәгънәләрне белдерә. (ДТС., 136 б.) Актив исем компоненты. Мондый исем компонентлы исемнәр күбесенчә ир балаларга, гаиләнең беренче ир балалары дөньяда тормаганга кушылган. Иш өстәү, өстәмә, ягъни беренче бала түгел. Теләк исемнәр барлыкка китерүдә катнаша: Ишдәүләт, Ишхуҗа һ.б.


Иш антрополексемалы ир — ат исемнәре телдә өч төрле юл белән ясалган:

1) нигезләр кушылу (Ишдәүләт, Ишбулат, Ишбарс, Ишбатыр һ.б.);

2) кушымчалар ярдәмендә ясала (Ишем, Ишемкәй, Ишкәй  һ.б)

Кушымчалар ярдәмендә ясалган татар ир — ат исемнәреннән Ишем — Ишим, Ишкәй, Ишәй кебек антропонимнарны күрсәтергә була. Профессор Г.Ф. Саттаров фикеренчә, Ишем — Ишим антропонимы  — иш («бала», «гаилә») сүзенә беренче зат тартым кушымчасы — ем (—им) ялганып ясалган исемнәрнең берсе. 

Ишкәй төрки — татар антропонимы иш компонентына — кәй иркәләү — кечерәйтү кушымчасы ялганып ясалган исем.

Ишәй антропонимы нигезендә ясалган хәзерге көндә Ишәев, Ишеев фамилияләре актив кулланышта йөри. 

Ишәй исеменең  килеп чыгышының ике мәгънәсен әйтеп үтәргә кирәк:

1) ишәй, күбәй боерык фигыль формасы нигезендә ясалган исем теләк исемнәрнең берсе. (Саттаров Г.Ф., ТИС., 135 б.)

2) иш + әй. Иш антрополексемасына  — әй кушымчасы ялгану нигезендә ясалган ир — ат исеме (анай(диал.), нәнәй (диал.), тәтәй (диал.,) һ.б. 

Иш антрополексемасы беренче компонент булып кулланылуы белән беррәттән, икенче компонент буларак та кулланырга мөмкин. (Барыш, Дәвеш — Дәвиш, Килдеш — Килдиш)

Бай антрополексемасына караганда, иш антрополексемасы кергән кеше исемнәре үзгәрешләргә күбрәк дучар ителә.

Дәвеш атамасы ике тамырдан гыйбәрәт кушма исем: дәү + эш. Бу исемнең беренче компоненты «зур», «олы» дигән мәгънәне белдерә. Дәүкәй, Дәүбән, Дәүбай кебек борынгы төрки — татар кеше исемнәре булуы мәгълүм. «Дәү»нең этимологиясе даг/таг дау/тау дан килә. Эш өлеше —иш сүзенең борынгы телебездәге вариантларның берсе. Татар телендәге еш,  ешла сүзләре дә килеп чыгышлары ягыннан шул ук иш кә барып тоташалар. Бу исемнең мәгънәсе «олы», «беренче бала» аңлата дип карый алабыз.

Постпозициядә һәм препозициядә дә бер үк мәгънәне белдергән Килдеш ~ Килдеши, Ишкилде исемнәре Литва татарлары телендә «кәләш йортына килүче, кияү» мәгънәсен  белдерә. Шушы сүзгә нигезләнеп Келдиш фамилиясе ясалган. (Саттаров Г.Ф., ТИС., 125 б.)

Тиң антрополексемалы ир — ат исемнәре

Тиң антрополексемалы иш антрополексемасының синонимы булып тора. Борынгы төрки — татар исемнәре ясауда шулай ук актив кулланышта булган: Тиңбай, Тиңкәй, Тиңсубай, Тиңчура. Иш компонентының  препозитив һәм постпозитив кулланышта булуы инде әйтеп  үтелде. Ә тиң компонентын исә препозитив кулланышта гына очратырга мөмкин. Татар исемнәре сүзлегендә тиң антрополексемалы 18 ир — ат исеме теркәлгән.

Бу исемнәрне тиң + исем, тиң + фигыль, тиң + кушымча моделендәге исемнәргә аерып карарга мөмкин.

Тиң антрополексемасы теләк исемнәр ясауда актив кулланыла. Мәсәлән, Тиңбарс — ир баланың юлбарска тиң булуын теләп кушылган йола исеме; Тиңбулат — ир баланың булатка тиң булуын теләп кушылган; һ.б. (Саттаров Г.Ф., ТИС., 236 б.)

Тиң антрополексемасы нигезендә 26 ир — ат исеме ясалган. Бу антрополексема нигезендә ясалган ир — ат исемнәрен ике төркемгә бүлеп карадык:

1) исем нигезле компонентларга  ялгану нәтиҗәсендә ясалган ир — ат исемнәре: Тиңбай, Тиңбулат, Тиңбарс, Тиңбәк, Тиңкуәт һ.б.

2) фигыль нигезле компонетларга ялгану нәтиҗәсендә ясалган ир — ат исемнәре: Тиңбак, Тиңбакты, Тиңбар, Тиңбиргән, Тиңкилде һ.б.

Бай антрополексемалы ир — ат исемнәре

Төрки чыгышлы сословия титулы булган бай сүзе «хуҗа, мал — мөлкәтле кеше, әфәнде» дигән мәгънәгә ия (Саттаров Г.Ф., ТИС., 45 б.). Бай антрополексемасы болгар — татар кеше исемнәрендә аеруча киң таралышка һәм еш кулланышка ия. Ул югары катлау һәм түбән катлау вәкилләре исемнәрендә урын алган. Борынгы төрки телдә baj apa, tuz baj, (ДТС., 79 с.) исемнәре булган. Болгар каберташ язмаларында Байти, Байкара исемнәре бар.

Татар антропонимиконында компонентлары беренче яки икенче бай сословие титулы булган кушма төзелешле ир—ат исемнәре шактый күп: Байбарс, Байбулат, Байгали, Байгол, Байзир, Байморат, Алтынбай, Тимербай, Байморза, Бикбай, Толымбай, Миңлебай һ.б. Үзбәкләрдә һәм казахларда составында бай сүзе булган Атабай, Кемесбай, Коралбай. Балтабай кебек исемнәр әлеге шәхесләрнең кыпчак кабиләсеннән булуын күрсәтә. Бай антрополексемасы  кыпчак кабиләсе тамгасы функциясен үти.

Бай антрополексемасы нигезендә препозициядә 67 ир — ат исеме ясалган. Шул ук вакытта бу антрополексема постопозициядә дә актив кулланыла. Исем компонентларының бөтенесенә диярлек ялганып ир — ат исеме ясый.

Толым антрополексемалы ир — ат исемнәре

Толым антрополексемасының килеп чыгышын һәм лексик мәгънәсен өч чыганакка бәйле карый алабыз.

1. Хәзерге татар телендә толым сүзенең «чәч толымы» («коса») мәгънәсендә кулланылуын яхшы беләбез. Толымбай исеменең беренче компоненты шушы сүздән алынган булса, ул «Толымбай», ягъни чәче (толымы) калын һәм озын  дигән мәгънәне аңлата.

2. Борынгы төрки сүзлектә tolum сүзенең «оружие», «снаряжение» мәгънәсендә куллануы күрсәтелгән. (ДТС., 573 с) Толымбай исеменең компоненты шул сүз  белән мөнәсәбәтле дип санасак, бу исем «Коралбай» мәгънәсен белдерә.

3. Толым компонентының борыны төрки телдә:

а) полный, наполненный

б) полностью, сполна

в) весь,  все

г) полная луна мәгънәләрен белдергән (тулы) сүзенең тартым кушымчасы – ны кабул иткән формасы булуы да мөмкин. (ДТС., 573 с.) Ул чагында, бу исем толы (м) бай, тулы (м) бай мәгънәсен (Сөембикә, Сөмбел, Сөембел, Ишембай, Ишемгөл һ.б.) бирә.


Толымбай, ягъни тулы (бөтен әгъзасы җитеш, исән — имин) бай яки бөтен яктан бай мәгънәсенә ия дия алабыз.


Казах телендә Толыбәк, Толымбәк исемнәре хәзер дә актив кулланышта.

Ак /кара / коба антрополексемалар ир — ат исемнәре


Борынгы төрки телдә ак /кара/ коба сүзләренең беренче мәгънәсе төсне белдерә. Бу антрополексемалар ир — ат исемнәрен ясауда киң кулланышка ия. Аларны аерым  — аерым карап китик.


Борынгы төрки телдә кара сүзе түбәндәге мәгънәләрне белдергән (ДТС., 135 б.)

1. Кара төс

2. Дәһшәтле, көчле, куәтле

3. Күп, мул, бай

4. Баш, бөек

5. Гади, кара халык

6. Җир — туфрак

7. Күр, бак, ту (дөньяга кил)

Югарыда санап үтелгән  мәгънәләрнең барысыннан да ир — ат исемнәре ясалган. Кара антрополексемалы ир — ат исемнәре  күбесенчә «көчле, куәтле, батыр» мәгънәсен белдергән дискриптив һәм дезидератив исемнәр ясыйлар. Мәсәлән, Карарслан исеме ир баланың арслан  кебек көчле булуын теләп кушылган булса (дезидератив исем), Караби исеме исә, көчле, куәтле би мәгънәсендә килә (дискриптив исем).

Ак антрополексемасы шулай ук үзенчәлекле. Татарларда борын — борыннан ак төс сафлык, пакълек, яктылык, нур; яхшы теләк; ышаныч, тугрылык; гаделлек, намуслылык һ.б. күркәм сыйфатларның символы булып саналган. Татар антропонимиконында ак антрополексемалы бик күп ир — ат исемнәре теркәлгән. (Акбарс, Акбит, Акбуга, Акбулат, Аккылыч, Актуган, Акхан. Акчура, Акъегет һ.б.)

Коба антрополексемасы нигезендә татар антропонимиконында 3 ир — ат исеме ясалган. Коба  — аксыл, сыек көрән төсне аңлата (ТТАС., 1979, 124 б.) Шунысы үзенчәлекле: бу төс хайван төсе буларак кына кулланыла. Бу төр исемнәрне биотопомимнар белән бәйләп карарга була.

Татар антронимиконында төсне белдерүче исем компонентларыннан кызыл һәм сары антрополексемаларын да аерып карыйбыз. 

Сары - борынгы төрки халыкларда затлы төс булып саналган. Табигатьнең сары төстәге  (алтын төсендәге) әйберләре ихтирам ителгән. Сары антрополексемасы нигезендә Сарыбала, Сарыбаш, Сарыбулат, Сарыбәк, Сарыслан һ.б.  ир — ат исемнәре ясалган.

Кызыл компоненты нигезендә татар антропонимиконында бары тик ике исем теркәлгән (Кызылбай, Кызылбаш). Бу төр исемнәр баланың төс — кыяфәт үзенчәлекләрен күрсәтүче тасвирлама исемнәр.

Шунысы үзенчәлекле: татар антрономимиконында биш төс белдерүче компонент теркәлсә (ак/кара/сары/кызыл/коба), төрек антропонимимиконында исә мондый исемнәрнең саны күбрәк (Kara/mavi/sari/pembe/yesil/ak )
  

Бәк антрополексемалы ир — ат исемнәре

Идел — Кама болгарларында бәк — бик — би сословие титуллары башлыча феодаль  җәмгыятенең югары катлау вәкилләренең исемнәрендә урын алган. Болгар каберташ язмаларында мондай исемнәргә мисаллар шактый бик күп: Мусабәк, Салмаиби, Хаҗибәк, Кутлугбәк һ.б. Татарларда бәк — бик — би «князь» компонентлы ир — ат исемнәре йөздән артып китә:Айбәк, Уразбәк, Бикуан, Бигел, Бигеш, Бикбау һ.б.

Күргәнебезчә, би — бик — бәк  «князь», бәк, хаким, түрә, җитәкче мәгънәсен белдергән хәлдә, әлеге антрополексема борынгы төрки хәрби — аристрократия термины булып йөргән һәм тора — бара кушма төзелешле төрки тел исемнәрен ясауда шактый актив катнаша торган исем компоненты булып китә. Бүгенге көндә татарлар арасында мондый компонентлы исемнәр очрамый диярлек. Әмма алар авыл атамаларында, фамилияләрдә сакланып калган. Иске татар телендә бик («бәк, князь, хаким, түрә, әфәнде») сүзе бик («нык,таза, каты») сүзе белән аваздаш булган.

Бәк — бик—би антрополексемалары постпозициядә дә, препозициядә дә килә  (Айбәк, Бибәк, Бикбарс, Бикбул, Биккәй, Уразбәк һ.б.). 

Бәк антрополексемалы ир — ат исемнәрен башлыча 3 бүлеп карарга мөмкин:

1) би антрополексемалы ир — ат исемнәре: Биарслан, Бибарс, Бибәк, Бигали һ.б.

2) бик антрополексемалы ир—ат исемнәре: Бикбау, Бикбуга, Бикбирде, Биккол һ.б.

3) бәк антрополексемалы ир — ат исемнәре: Бәкбулсын, Бәкер, Бәктархан, һ.б.

Хәзерге көндә бу антрополексема нигезендә ясалган исемнәр актив кулланышта булмасалар да, бу компонент фамилияләрдә киң кулланыла: Бибиков, Бигиев, Бигешев, Бигичев, Бикбулдин һ.б. 

Татар антропонимикасында  гомумалтай борынгы төрки һәм иске татар катламнарын тәшкил итүче антрополексемалар генесизы төрки — татар чыгышлы. Хезмәтебездә бу катламнарны тәшкил итүче ир — ат антрополесемаларын берләштереп өйрәндек.

1.2. Алынма ир — ат антрополексемалары

Алынма ир — ат антрополексемаларны татар антропонимиконында берничә төргә бүлеп өйрәнергә була: 

 а) рус һәм Көнбатыш Европа телләреннән алынган антрополексемалар нигезендә ясалган ир—ат исемнәре;

б) гарәби чыгышлы антрополексемалар нигезендә ясалган ир — ат исемнәре;

в) фарсы чыгышлы антрополексемалар нигезендә ясалган ир—ат исемнәре;

г) монгол чыгышлы антрополексемалар нигезендә ясалган ир — ат исемнәре;

Бу төркемнәргә хезмәтебездә аерым тукталып үтәрбез.

Рус һәм Көнбатыш Европа телләреннән алынган антрополексемалар нигезендә ясалган ир — ат исемнәре


Октябрь инкыйлабыннан соңгы елларда татар антропонимиконында үзенчәлекле  бер күренеш  пәйда булды: телебезгә рус һәм Көнбатыш  Европа телләреннән алынган ялгызлык исемнәре, аббревиатур исемнәр күренә башлады. Татарлар арасында милли асыллы исемнәр кулланыштан төшеп калып, алынма исемнәргә игътибар бермә — бер артты. Бу XX йөз башы татар җәмгыятенә хас Аурупа мәдәниятенә омтылу кебек ихтыяри хәрәкәт иде.
 Бу хәл исемнәребезнең руслаша һәм интернациональләшә бару тендециясенең зур көч — куәтенә, хәтта милли антропонимы афәткә әверелүе, татар исемнәренең традицион гореф — гадәтләренә милли лексик мәгънәсе,  йөзе, төсе, рухы югала баруын ачык күрсәтә.


Апеллятив лексика яисә ялгызлык исемнәренең аббревиатураларга нигезләнгән антрополексемалар да яңа исемнәрнең ясалуына этәргеч булдылар.


Татар антропонимиконына Владимир Ильич Ленин исеменә бәйле  төрле кыскартылма исемнәр барлыкка килде.


Вил антрополексемасы да шул исемгә бәйле аббревиатур исем. Аның нигезендә 11 исем ясалган. Вил антрополексемасы  препозициядә дә һәм постпозициядә дә килә ала. Мәсәлән, Вилсур һәи Нурвил исемнәрен атап үтә алабыз. Вил антрополексемасы нигезендә ясалган исемнәрне 2 төркемгә бүлеп карарга мөмкин:

1) нигезгә гарәп  — фарсы компонентларының кушулуы нигезендә барлыкка килгән исемнәр: Вилнур, Вилсур, 

2) нигезгә рус апеллятив лексикасының кушылуы нигезендә барлыкка килгән исемнәр: Вилор — «Владимир Ильич Ленин — организатор Октябрьской революции», Вилюр — «Владимир Ильич любит рабочих», Вилсор — «Владимир Ильич Ленин — «создатель октябрьской революции» (Саттаров Г.Ф., ТИС., 73 б.)

Рус һәм Көнбатыш Европа катламын тәшкил итүче исемнәр нигездә аббревиация ярдәмендә ясалганнар. Үзенчәлекле антрополексемаларның берсе — Рев. Ул революция сүзенең баштагы авазларыннан гыйбәрәт антрополексема. Аның нигезендә 4 исем ясалган: Ревдар, Ревмир, Рево,  Реваль.

Бүгенге көндә әлеге антрополексемалар исемнәр ясауда бөтенләй диярлек катнашмый. 

Гарәби  чыгышлы ир—ат антрополексемалары
Татар антропонимиконында гарәби чыгышлы исемнәр, X гасырдан башлап, берничә гасыр дәвамында туплана һәм  үсә барганга, сан ягыннан иң зур күпчелекне (исемнәребез хәзинәсенең 75% ын) тәшкил итә һәм күбесе бүгенге көндә дә актив кулланыла.

Хәзерге антропонимиконыбызда гарәби чыгышлы ир—ат антрополексемалары 30 га якын.15 Түбәндәге антрополексемаларны атап китәргә мөмкин: асыл, бәдер, габдел, гадел, гали, гыйлем, дин, закир, камал, латыйф, мөхәммәт, сафа, сәет, фазыл, шәрәф  һ.б.

Хезмәтебездә гарәби антрополексемаларны 2 төргә бүлеп өйрәндек:

1) Дин белән бәйле ир — ат антрополексемалар;

2) Дин белән бәйле булмаган ир—ат антрополексемалары.

Бу төр антрополексемаларны аерым күзәтеп узарбыз.
Дин белән бәйле ир—ат антрополексемалар

Исламның Аллаһыны олылауга, аңа табынуга корылган теофор исемнәре «иң күркәм» (әл — Әсма, әл — Хөснә) 99 исемне үз эченә ала. Бу исемнәр Аллаһының илаһи сыйфатларын, атрибутларын белдерүче эпитетлардан гыйбәрәт. Мәсәлән, Азамат («бөек, шөһрәт, дан»), Басыйр («барсын да күреп торучы), Барый («бар итүче, яратучы, тудыручы), Вахид («бердәнбер»), Ваһап («тереклек итүче, гомер белән итүче»), Газиз («кодрәтле, көчле, кадерле») һ.б. Бу исемнәр барысы да антрополексема хезмәтен үти.

Ислам диненә нигез салучы Мөхәммәт // Мөхәммәд пәйгамбәрнең йөздән артык исемен алыштырып килүче эпитетлары һәм исемнәре булган. Хәзерге вакытта аларга гарәби һәм фарсы генезислы антрополексемалар ялганып күп кенә кушма төзелешле исемнәр барлыкка килгән. Мәсәлән, Мөхәммәтбакир, Мөхәммәтзакир, Мөхәммәтҗан.

Мөхәммәт пәйгамбәренең исеменә эпитет рәвешендә кулланылган Мостафа («сайлап алынган») исеме дә татар антропонимиконында антрополексема функциясен үти.16
Дин белән бәйле антрополексемаларны түбәндәге модельләргә бүлеп карадык:

1) Ислам компоненты: Исламбәк, Исламхан, Шәйхислам һ.б.

Ислам — гарәби чыгышлы исем «үзеңне аллага багышлау» дигәнне аңлата (Саттаров Г.Ф., ТИС., 54 б.). Антрополексема буларак, препозициядә һәм постпозициядә дә кулланыла ала.

2) Дин антрополексемасы препозициядә дә, постпозициядә дә кулланыла ала: Динбай, Динислам, Динулла, Гайнетдин, Низаметдин, Нуретдин.

Постпозициядә дин антрополексемасы хәзерге көндә кыскаруга таба бара. Бу компонент белән кушылган исемнәр хәзерге телебездә аз. Мәсәлән, Низаметдин — Низам, Нуретдин — Нури, Гайнетдин — Гайни һ.б.

3) Алла, улла антрополексемасы «бердәнбер, бөек» мәгънәсендә килә. (Саттаров Г.Ф., ТИС., 13 б.). Препозициядә  алла антрополексемасы кулланылса, постпозициядә улла компоненты кулланыла: Аллабиргән, Аллагол, Аллакуәт, Гыйбадулла, Сәйфулла, Хәтимулла, Хабибулла һ.б.

4) Габде — Габдел антрополексемасы «кол, аллаһ  колы, Аллаһ бәндәсе, хезмәтчесе» мәгънәсендә кулланыла. (Саттаров Г.Ф., ТИС., 63 б.) Бу антрополексема бары тик препозициядә генә чагылыш тапкан: Габделбарый, Габделгалим, Габделгани, Габделгаффар һ.б.

Дин белән бәйле булмаган гарәби чыгышлы ир—ат антрополексемалары

Дин белән бәйле булмаган гарәби чыгышлы ир—ат антрополексемаларын төрле семантик ояларга бүлеп өйрәндек:

I  Семантик оя «Акыл, белем»

Гыйлем: Гыйлембай, Гыйлемдар, Гыйлембәк, Гыйлемхан, Гыйлемьяр, Гыйлемҗан һ.б.

Гали: Галиарслан, Галибай, Гализадә, Галикәй, Галиислам һ.б.

Галим: Галимбай, Галимби, Галимбул, Галимбәк, Галимнур.

Фазыл: Фазылбәк, Фазылгәрәй, Фасылҗан, Фазылхан, Фазылъяр һ.б.

Фән: Фәннур, Фәнгиз, Фәндар, Фәндүс, Фәнзаман, Фәнзил.

Хәбир: Хәбирулла, Хәбирҗан, Хәбирхан.

II.  Семантик оя «Бәхет, муллык, шатлык, байлык»

Фәез: Фәезбай, Фәезбәк, Фәезвәли, Фәезгали, Фәезкәрим.

Сәгыйд: Сәгыйдулла, Сәгыйрь, Сәгыйтьҗан, Сәгыйтьнур, Сәгыйтҗан һ.б.

Шат: Шатгали, Шатморат, Шатморатза, Шатрух.

 III.  Семантик оя «Мәрхәмәтле, игелекле, олы җанлы».

Хәйре: Хәйрегалләм, Хәйрезадә, Хайрезаман, Хәйрелислам, Хайрелхода һ.б.

Шәриф: Шәрифгали, Шәрифелислам, Шәрифзадә, Шәрифкол һ.б.

Әхияр: Әхияретдин, Әхиярулла, Әхиярҗан.

IV. Семантик оя «Яраткан, сөекле, матур, күркәм»

Әҗме: Әҗмегол, Әҗмесәлим, Әҗмулла, Әҗмемөхәммәт һ.б.

Хәбиб: Хәбибгали, Хәбибелислам, Хәбибелхак, Хәбибелхан, Хәбибзадә.

Хуш: Хушбулат, Хушдәүләт, Хушман, Хушнам, Хушнәваз, Хуштаймас.

Хөббе/Хөбби/ Хөббел: Хөббевәли, Хөббегали, Хөббизадә, Хөббихан һ.б.

V. Семантик оя «Данлыклы, хөрмәтле»

Шәрәф: Шәрәфгали, Шәрәфеислам, Шәрәфи, Шәрәфле, Шәрәфулла һ.б.

Шәһир: Шәһирзар, Шәһретдин, Шәһрислам, Шәһрияр һ.б.

Әхмәт: Әхмәтбай, Әхмәтбакир, Әхмәтбарый, Әхмәтбакый һ.б.

Фарсы теленнән кергән исемнәр катламын тәшкил итүче ир—ат антрополексемалары

Болгар дәүләтенең Урта Азия, Иран һәм башка Көнчыгыш илләре белән борынгы заманнардан ук башланган дәвамлы сәүдә һәм культура багланышлары аркылы болгар — татар теленә, ә соңыннан исә, Алтын Урда һәм Казан ханлыгы чорларында, татар теленә байтак кына фарсы сүзләре һәм кеше исемнәре (мәсәлән, Баһман, Бәһрам, Наһар, Нияз, Рушан, Рушат, Рөстәм, Шаһбаз, Җиһаншир, Җиһанша һ.б.) килеп кергән.16
Татар антропонимиконында еш кулланыла торган задә, дар, дил, мир, морза/мирза, наз, җан, шир, яр, җиһан кебек антрополексемалар ир—ат исемнәре ясауда катнаша.

Татар исмиятендә фарсы чыгышлы җан антрополексемасы исемнәр ясауда актив катнаша. Тик бүгенге көндә ул кыскаруга таба бара яисә бөтенләй төшеп кала.

Җан антрополексемасы хакында галимнәр тарафыннан төрле фикерләр әйтелгән. Алим Гафуров җан антрополексемасын иркәләү — кечерәйтү формасы дип саный. Бу компонентлы исемнәр 8 гасырда барлыкка килгәннәр.17  

Башлангычта бу антрополексема бары тик пәйгамбәрләр һәм аларның эпитетлары белән генә кулланылган. Җан антрополексемасы постпозициядә кулланыла башлагач, аның башка төр антропонимнарга да ялгану мөмкинлеге туган. XVI гасырларда исә җан антрополексемасы Урта Азиядә киң таралыш таба башлый.18
Татар анторопонимиконында җан антрополексемасы нигезендә түбәндәге  исемнәр барлыкка килгән:  Галимҗан, Фазылҗан, Мөхәммәтҗан, Җанбай, Җантимер һ.б.

Шаһ  антрополексемалы ир—ат исемнәре
Шаһ антрополексемалы 55 исем теркәлгән. Мәсәлән, Шаһбулат, Шаһбаз, Шаһгази, Шаһгәрәй, Шаһзад, Шаһзадә һ.б.

Шаһ «хан, патша, ил, хуҗа» мәгънәсендә кулланыла. Исемнәр алуына кушылып  «иң шәп», «иң беренче», «иң зур» дигән мәгънәләр бирә. (Саттаров Г.Ф., ТИС., 316 б.) Ул байтак кына исемннәребездә татар әйтелешенә, фонетикасына яраклаштырылып, шәй формасына әверелгән. Икенче компонент булып килгәндә, кыскарып ша формасын ала һәм беркадәр кимсетү төсләре өсти. Шаһ антрополексемасының кыскаруы постпозициядә күзәтелә. Мәсәлән, Гыйлемшаһ — Гыйлемша, Мөхәммәтшаһ — Мөхәммәтша, Әхмәтшаһ — Әхмәтша. 

Яр антрополексемалы ир—ат исемнәре

Яр фарсы чыгышлы антрополексема «дус,  иптәш, сөйгән кыз яки егет» дигәнне аңлата. (Саттаров Г.Ф., ТИС., 358 б.) Аның нигезендә препозициядә 23 ир—ат исем, постпозициядә 18 ир—ат исеме ясалган.

Яр антрополексемасы исемнәрен  2 төргә бүлеп өйрәнергә мөмкин:

1) нигезләр кушылу нигезендә барлыкка килгән исемнәр: Ярбул, Ярбулат, Ярмөхәммәт, Ярхан, Ярулла, Әхмәтъяр һ.б.

2) кушымча ялгану нигезендә барлыкка килгән исемнәр: Ярхай, Яран, Ярыш һ.б.
Морза/ мирза антрополексемалы ир—ат исемнәре
Мирза/морза  антрополексемасы нигезендә 80 нән артык ир—ат исеме 

ясалган. Мирза антрополексемасы «әмир баласы, аксөяк, затлы» мәгънәләрен белдерә. (Саттаров Г.Ф., ТИС., 162 б.) Аның нигезендә Мирзабәк, Мирзабай, Мирзавәли, Мирзагали, Морзабак, Морзаби, Шәйморза һ.б. исемнәр ясалган. Морза/мирза антрополексемасының килүе чикле.

Морза/мирза антрополексемасына тышкы охшашлык күрсәткән мир антрополексемасы нигезендә дә 28 ир—ат исмеме ясалган.

Мир антрополексемасы — гарәпчә «әмирдән» үзгәртеп ясалган иран — фарсы сүзе. Бу сүз «хәрби башлык, хөкемдар, ил белән идарә итүче түрә, сәед, задә, әфәнде» мәгънәләрен белдерә. (Саттаров Г.Ф., ТИС., 1989, 161 б.).

Бу антрополексема нигезендә Мирвәли, Мирбәшир, Миргази, Миргазиз, Миргазим кебек ир—ат исемнәре ясалган.
Шир антрополексемасы нигезендә ясалган ир — ат исемнәре
Шир фарсы телендә «арслан» дигән мәгънәдә йөри. (Саттаров Г.Ф., ТИС., 288 б.) Татар антропонимиконында Ширарслан дигән ир — ат исеме теркәлгән. Фарсы сүзен төрки чыгышлы арслан сүзе белән конкретлаштыра төшә. Шир антрополексемасы нигезендә 21 ир—ат исеме теркәлгән. Нигездә бу компонент бары тик препозициядә генә чагылыш тапкан. Бу компонент Ширгали, Ширхан, Ширхатип, Ширмохтар, Ширнияз һ.б. кебек исемнәрдә кулланыла.

Монгол чыгышлы ир—ат антрополексемалары (сай, чан/гон)
Сай антрополексемасы монгол телендә «яхшы, данлы» мәгънәсен белдерә. Бу антрополексема нигезендә татар антропонимиконында 9 ир—ат исеме теркәлгән. Сай антрополексемасы нигезендә ясалган ир—ат исемнәрен ике төркемгә бүлеп карарга мөмкин:

1) нигезләр кушылу юлы белән ясалган ир—ат исемнәре: Саймөхәммәт, Сайхан, Сайбәк;

2) кушымча ялгану юлы белән ясалган ир—ат исемнәре: Сайдар, Сайкай, Сайман.

Чан/чон антрополексемасы борынгы монгол телендә «бүре» мәгънәсен белдерә. Нигездә бу антрополексема нигезендә  дезидератив исемнәр барлыкка килә. Ир баланың явыз көчләргә һәм  дошманга бүре кебек куркыныч булуын теләп кушылган. Чанов, Чонов фамилияләрендә сакланган. 19
Бу антрополексема нигезендә Чанбай, Чанбарс, Чанбарис, Чанбулат, Чангол, Чанчура, Чаныш кебек исемнәр ясалган.

Татар антропонимиясендә терәк компонет булган антрополексемаларны өйрәнү татар ир—ат исемнәренең структур — ясалыш спецификасын,  исемнәрненң генезисын ачарга ярдәм итә. Ир—ат исемнәренең этимологиясен антрополексемалар ярдәмендә ачу татар исмиятенең үсеш тенденциясен һәм башка телләр белән үзара бәйләнешен күзәтергә мөмкинлелек бирә.

Икенче бүлек
Татар ир—ат исемнәренә лексик — семантик анализ
Татар антропонимиясе — халыкның гасырлар буе үзенә туплап килгән иҗаты, анда халыкның уй - фикерләрен, карашын нигез итеп алган традицияләр һәм инанулар чагылыш таба. Ничәмә—ничә еллар дәвамында исем тирә — юнь, табигать кешенең мәдәнияте һәм көнкүреше белән тыгыз бәйләнештә бирелгән. Шуңа күрә безнең бабаларыбыз исемгә тирән мәгънә салырга тырышканнар. Күп гасырлар дәвамында «предмет — исем — кеше» бәйләнешлн бүгенге көнгәчә сакланып килгән.

Ономастика фәнендә исем бирү мотивлары галимнәрне күптәннән кызыксындырган. Венгер антропонимисты Л. Рашони тарафыннан бирелгән исем бирү мотивлары классификациясе, күренекле тюрколог В.А. Никонов тарафыннан тагы да камилләштерелгән.

Татар антронимикасында исә Г.Ф. Саттаров, А.Г. Шәйхуллов классификациясе татарларда исем бирү мотивларын тагы да конкрет чагылдыра.

Гомум кабул ителгән классификация нигезендә татар ир—ат исемнәрен түбәндәге  өч группага бүлеп карарга була:

1. Тасвирлама исемнәр (дескриптив исемнәр);

2. Теләк исемнәр (дезиратив исемнәр); 

3. Багышлау исемнәр (меморатив исемнәр).
II. 1. Тасвирлама ир—ат исемнәре.

Тасвирлама антропонимнарга баланың физик үзенчәлекләрен, сәләтен, туу көненә бәйле вакыйгаларны гаиләнең социаль торышын билгеләүче исемнәрне кертәләр. Бу төркемне түбәндәге төркемчеләргә бүлеп карадык:

1. Баланың гаиләдә ничәнче булып тууына бәйле тасвирлама ир—ат исемнәре.

2. Кешенең мәсләген, гаиләнең социаль торышын билгеләүче тасвирлама ир — ат исемнәре.

3. Баланың физик үзенчәлекләрен тасвирлаган ир — ат исемнәре

4. Иркәләү — кечерәйтү компоненты — җан белән хөрмәт күрсәтүне аңлаткан ир—ат исемнәре.

5. Туу вакыйгаларына бәйле (туу көне, чор үзенчәлекләре) ир—ат антропонимнары.

Хәзерге көндә күрсәтелгән тасвирлама исемнәренең төркемчәләренә характеристика биреп үтик.

1. Баланың гаиләдә ничәнче булып тууына бәйле тасвирлама ир—ат исемнәре

Борынгы татар исемнәрендә  баланың ничәнче булып тууына бәйле исемнәр еш күзәтелә. XIX  гасырның ахырында ир — егетләрнең ничәнче булып тууы зур роль уйнаган һәм, шуның нигезендә, анторопонимиконда яңа исемнәр барлыкка килүгә зур этәргеч ясалган.

Борынгы төрки — татар антропонимиконында беренче булып туган балага кушылган исемнәр күбесенчә уртаклык исемнәр нигезендә ясалганнар. Бу исемнәргә Алегет, Балабаш кебек «беренче булып туган баш бала» мәгънәсен аңлаткан исемнәрне кертәбез.

Хәзерге татар антропонимиконында да баланың беренче булып тууына бәйле исемнәр бар. Мәсәлән, Ранис исемен русчадан «раннист» — иртә белән туучы, баштагы, беренче бала — сүзеннән ясалган яңа исем дип күрсәтә Г.Ф. Саттаров. 20
Икенче бала тууына бәйле Ишкилде, Ишкил, Ишбай, Ишбак кебек төрки — татар исемнәре ешрак кулланылышта.

Гарәп — фарсы исемнәре арасында соңгы балага, башка балалар булмаячагын истә тотып кулланылган исемнәр бар. Ахир — гарәпчәдән «ахыргы, соңгы», Ахияр — гарәп — фарсыдан «ахыргы дус бала» дигәнне аңлата. (Саттаров Г.Ф. , ТИС., 48 б.)

Шушы төркемчәгә без  түбәндәге исемнәрне дә кертеп карыйбыз. Ваккас, Дамил исемнәре, әгәр гаиләдәге балалар бер—бер артлы үлеп торса, яңа туган балага үлемен туктатырга, үлемне «тозакка алуга» теләп кушылган. (Саттаров Г.Ф., ТИС., 72 б.)

2. Кешенең мәсләген, гаиләнең социаль торышын билгеләүче, ир балага кушыла торган тасвирлама исемнәр.

Татар антропонимиконында бу төркемчәгә караган исемнәр еш очрый. Бу күренеш, безнең уйлавыбызча, татар халкында аерым төр мәсләкләрнең киң куллануына бәйле. Шулай ук, ислам дине йогынтысы да бик зур булган. Бу төркемчәне үз эченә берничә яссылыкта өйрәнергә кирәк:

а) кеше башкарган мәсләк  исемнең антропонимнарга күчүе;

б) титул һәм исем бәйлелеге;

Мәсәлән, профессор Г.Ф. Саттаровның кеше исемнәренең тулы аңлатмалы сүзлегендә түбәндәге мәсләк исемнәрен аңлаткан исемнәр бар: Казый — гарәпчәдән «хөкем итүче, судья» (Саттаров Г.Ф., ТИС., 211 б.), Фәннан — гарәпчәдән «артист» (Саттаров Г.Ф., ТИС., 260 б.) һ.б. бик күп исемнәр.   

А. Гафуров хезмәтендә, мөселман ир—ат антропонимнарында исем һәм титул арасында чик булмавын күрсәтә. Мөселманнар үз исемнәренә  титул компоненты өстәп, бу исем шул ук вакытта титул һәм исем вазифасын үтәгән.21 Мәсәлән, хәзерге антропонимиконында  да киң кулланылган исемнәрдән түбәндәгеләрне күрсәтергә кирәк. Әмир — берәр өлкә яки дәүләт башлыгы, Сәет — башлык, хөкемдар. Г.Ф. Саттаров күрсәтүенчә, бу исем Мөхәммәтнең кызы Фатыйма балаларыннан килгән аксөяк нәселгә бирелгән титул. (Саттаров Г.Ф., ТИС., 220 б.)

Татар антропонимиконының титулга бәйле исемнәр семантик чор үзгәрешенә дучар булалар. Мәсәлән, XV гасырда мөселман дөньясында «мирза» сүзе (әмирзадә титулы белән бәйле) югары даирәдә титул исеме буларак кулланыла, соңрак «писарь» мәгънәсенә якынлаша. Чор үзгәрешенә бәйле, Мирза антропонимы да структур яктан үзгәреш кичергән дип уйлыйбыз.

3. Иркәләү — кечерәйтәү – җан конструкциясе белән хөрмәтләүне аңлаткан тасвирлама исемнәр

Рус теле антропонимиконында иркәләү — кечерәйтү формасы, төрки телләргә караганда, ачык сиземләнә. Мәсәлән, Александр, Саня, Шура, Шурка, Шурок, Санька исемнәр төркеме бары тик бер исемгә караган. Төрле ситуацияләрдә, кешенең дәрәҗәсенә, яшенә бәйле рәвештә кулланылалар. Александр — официаль формада кулланылса, калганнары исә иркәләү — кечерәйтү мәгънәсен бирәләр.

Татар антропонимиясендә бу күренеш аз очрый. Кайбер ир—ат исемнәренең тамырыннан иркәләү — кечерәйтү  формаларын аерып чыгарырга мөмкин. Татар анторопонимиконында — җан иркәләү — кечерәйтү компоненты тамыр исемгә нык биреккән һәм хәзерге вакытта аны аерып карау мөмкин түгел. Мәсәлән, Салихҗан, Әхмәтҗан, Рәхимҗан кебек исемнәрдә - җан компоненты нык береккән.

Галимнәр фикеренчә, - җан компоненты XIII гасырда ислам динендә суфичылык агышы тәэсире нәтиҗәсендә барлыкка килгән.

А. Гафуров, — җан иркәләү — кечерәйтү функциясен үтәүче компонент түгел, ә баланың  озын гомерле булуын теләү нигезендә кушылган форма гына дип күрсәтә.22
Безнең уйлавыбызча, — җан компоненты татар ир—ат исемнәренә кушылып, иркәләү функциясен күбрәк үти. Бу компонентның  иркәләү функциясендә  килүе — «җаным» иркәләү формасы белән бәйле рәвештә барлыкка килгән.

Хәзерге антропонимик системадан — җан компонентының төшеп калу тенденциясе күзәтелә. Бу телнең экономиягә омтылуы белән бәйле дип уйлыйбыз.

4. Баланың физик үзенчәлекләрен чагылдырган тасвирлама исемнәр

Татар антропонимиконында «миң» компонетлы ир—ат исемнәре еш кулланылалар. Мондый исемнәрнең бирелү мотивлары түбәндәгеләр:

а) төрки телле халыкларда миң уңышка ирешү символы булып тора;

б) баланың тәнендә миң табу очрагы белән бәйле рәвештә дә кулланыла;

в) «миң» компонентлы исемне күз тимәсен өчен дә кушыла;

г) нинди дә булса авырудан котылу чарасы  буларак. «миң» компонентлы исем кушканнар.

Миңнулла, Миңтимер, Миңлехуҗа, Миннәхмәт кебек исемнәр «миң» компоненты кушылып ясалган.

Хатын-кыз исемнәрендә «миң» комноненты ешрак кулланыла.

2) Ак һәм кара сыйфатлы исемнәр күбесенчә борынгы төрки—татар чыгышлы исемнәрдә кулланып, баланың физик үзенчәлекләрен белдәрәләр. Мәсәлән, Каракаш исеме, Г.Ф. Саттаров күрсәтүенчә, кара кашлы ир балага кушылган. (Саттаров Г.Ф., ТИС.,132 б.) Каракай — кара  сүзенә — кай иркәләү — кечерәйтү кушымчасы ялганып , кара тәнле ир балага кушыла торган исем. (Саттаров Г.Ф., ТИС., 134 б.)

3) Баланың матурлыгын аңлаткан исемнәр күбесенчә гарәп—фарсы чыгышлы исемнәрдә чагылыш таба. Мәсәлән, Вәҗи, Вәсим, Гүзәлҗан кебек ир—ат исемнәре матур, искиткеч гүзәл мәгънәдә.

5. Туу вакыйгасына бәйле ир—ат исемнәре

Бу төркем үз эченәдә  берничә төркемгә  бүленә:

1) туу вакыйгасына, вакытына бәйле ир—ат исемнәре. Татар антропонимиконында «таң» компонентлы исемнәр ешрак очрый. Мәсәдән. Таңбатыр, Таңбулат, Таңнур кебек исемнәр баланың таңда тууына  бөйле. Таң — яшәеш, яшьлек, матурлык, якты киләчәк символы. Шул нисбәттән. «таң» компоненты белән бәйле ир балага исем кушылган.  Г.Ф. Саттаров күрсәтүенчә,  /таң/ антрополексемасы татарларның гына түгел, башка төрле халыкларның фамилия составында сакланган.1
Татар антропонимик системасында «ай» компонентлы исемнәр мәҗүсилек чорына карый. Бу исемнәр ай культы белән бәйле рәвештә ясалганнар. Айтуган — баланың ай туганда туганлыгына бәйле ир — ат исеме.

Көн  борынгы төрки телдә «яктылык, ут» мәгънәсен белдерә. Бу компонент белән бәйле Көнтуган, Көнтуды исемнәре бар. Зөлфәт — иртән, Сәхәр  — сәхәр вакытында туган балаларга бирелгән исемнәр.

2) Көн, ай исемнәренә бәйле ир—ат исемнәре. 

Татар антропонимиконында ай исемнәрен аңлаткан исемнәр еш очрый.

Сәфәр — һиҗри аеның 2 ае; Рәҗәп — (Рәҗаб — хатын-кыз исеменнән барлыкка килгән, б-п тәңгәллек нигезендә ясалган) — Һиҗри — 4 ае; Шәгъбан-Һиҗринең 8 ае, Рамазан-Һиҗринең 9 ае. 23
3) туу чорына бәйле ир—ат исемнәре.

Чор антропонимик системасына тәэсир  итми калмый. Мәсәлән, XX гасырда сәяси-икътисадый вакыйгалар татар антропонимиконын тулыландыруга төп сәбәпче булдылар. Революция чоры белән бәйле күп кенә рус теленнән һәм Европа аша кергән исемнәр татар антропонимиконын тагы да баетты. Мәсәлән, Рифнур, Ленар кебек исемнәр хәзерге вакытта да ир балага яратып кушыла.

11. 2. Теләк исемнәр

Исем төрки халыкларда баланың алдагы язмышын билгеләүче магик көч булып торган. Борынгы  кеше  өчен исем зур әһәмияткә ия булган һәм аның илаһи көчләр белән бәйләнешен билгеләгән. Рух һәм исем тигезлеге күп дини ышануларга хас күренеш. Кеше исеме – үзенә күрә бер табу. Шуңа күрә, төрле халыкларда исемгә карата төрле караш яшәп килә. Борынгы кеше, әгәр явыз көчләр кешенең чын исемен белсәләр, аның тормышына куркыныч янарга мөмкин, дип уйлаган. Баланы явыз көчләрдән саклау өчен начар мәгънәгә ия исемнәр дә биргәннәр.  Бигрәк тә, Кабан елында туган балаларны явыз көчләрдән саклаганнар. Теләк исемнәрне бирелү мотивларыннан чыгып, түбәндәге 2 төргә бүлеп карыйбыз.

1. Баланың ата-анасының, туган-кардәшләренең теләге, хис-кичерешләре, бу бала шундый сыйфатка ия булсын иде дигән теләк-ниятләре яткан традицияләргә нисбәтле ир-ат  исемнәре:

а) озын гомер теләгән исемнәр: Сабит, Йөзьяшәр, Йөзҗан, Үлмәс һ.б.

«Тимер», «таш» компоненты белән ясалган ир-ат исемнәре ныклыкны, сәламәт  тәнле кеше булу мотивы белән кушылган: Тимербулат (т-т), Биктимер, Миңтимер, Бикташ, Ташмөхәммәт һ.б.

б) нигезендә бәхет, уңыш теләү мотивы белән бирелгән исемнәр: Сәгадәт, Араз, Акдәүләт һ.б.

Профессор Г.Ф. Саттаров фикеренчә, балага бәхет теләп кушылган татар исемнәре  үзләре бер семантик оя тәшкил итәләр.25
в) батырлык һәм көчле булуын теләгән исемнәр. Нигездә, бу төр исемнәр ир-егет исемнәрендә ешрак кулланыла: Шаһимәрдән, Нариман, Кави һ.б. 

Дәүләт иерархиясе атамалары нигезендә барлыкка килгән исемнәр, гарәп-фарсы исемнәрендә очрыйлар: Әмирҗан,  Солтан,  Хәкимулла, Хаҗинур һ.б. Солтан исеме «идарә» мәгънәсендә. Гарәп илләрендә җыела торган бердәнбер дәүләт салымы  харари ас-солтан дип аталган. Солтан исеменең килеп чыгышы моның белән дә бәйле булырга мөмкин.

2. Явыз көчләрдән саклау теләге белән кушылган исемнәрне татар антропонимиясендә түбәндәге төрләргә бүләләр:

а) явыз көчләрне куркыту өчен хайван исемнәре бирелгән. Мәсәлән, Арслан-явыз көчләрне куркыту нияте белән, арслан культына бәйле исем;

б) исемгә табу рәвешендә, явыз көчләрнең гайрәтен чигерү нияте белән кушылган ир-ат исемнәре дә бар. Бу исемнәр хәзерге вакытта да киң кулланылалар. Мәсәлән, Әхтәм “тешсез”, Ителмәс “эт тә алмас” кебек исемнәрне бу төргә кертеп карыйбыз.

Татар гаиләсендә ир-ат баланың булмавы гаилә өчен зур фаҗига булган. Аллага ялварган догалар кабул ителмәсә, бу фаҗиганең сәбәбен явыз көчләрдән күргәннәр. Явыз көчләрне югарыдагы исемнәрне кушып “алдау” юлына басканнар.

11.3. Багышлау исемнәр

Багышлау исемнәр төркемендә төрле дини ышануларга, космогоник күзаллауларга, табигать культларына, баланы явыз көчләрдән  саклауга, сүзнең магик көченә һәм төрле әкият-легендаларга ышану нигезендә барлыкка килгән антропонимнар анализлана. Бу төр исемнәрне берничә яссылыкта өйрәнергә кирәк:

1. Тотемистик исемнәр

2.  Теофор исемнәр

3. Тарихи затлар, күренекле кешеләре белән бәйле исемнәр

Татар антропонимикасында тотемистик күзаллауларга барып тоташкан исемнәр бар. Шулай да,  төрки чыгышлы исемнәрнең  тотемлылыгы исбатланмаган 24 дип яза В.А. Никонов. Төрле халыкларда социаль-икътисадый үсеш дәрәҗәсе төрлечә чагыла һәм бу, үз чиратында, тел системасына да зур йогынты ясый. Мәсәлән, башкорт антропонимиконында мәҗүсилек йогынтысы, татар антропонимиконына караганда, күбрәк сизелә.

Бу төргә шулай ук биоантропонимнарны да кертеп карыйбыз. Биоантропонимнар – татар халкының көнкүреше белән бәйле үсемлек – хайван дөньясы атамалары нигезендә ясалганнар:

· хайван атамасы нигезендә ясалган ир-ат исемнәре: Киенбай, Кешмөхәммәт һ.б.

· нигезендә кош исеме яткан исемнәр: Тогрул, Лачын, Тойгын, Торымбай һ.б.

· фитоантропонимнар – нигезендә үсемлек атамалары яткан исемнәр: Имәнкол, Юкәш, Имәнәй һ.б.

2. Теофор исемнәр турыдан-туры дин белән бәйләнешле. Болгар-татарларда ислам дине йогынтысында кулланылышка алынган гарәп һәм фарсы исемнәре иң ишле антропонимик катлам тудырган. Татар антропонимиконында (исемиятендә) гарәп һәм фарсы исемнәре, Х гасырдан башлап, берничә гасыр дәвамында туплана һәм үсә барганга, сан ягыннан иң зур күпчелекне (исемнәребез хәзинәсенең 70-75 %ын) тәшкил итә һәм күбесе бүгенге көндә дә актив кулланыла 26.

Теофор исемнәрне түбәндәге исемнәргә аерып карыйбыз:

-дини һәм ислам идеологиясен яктырткан ир-ат исемнәр: Ходайбирде, Фәтхиислам һ.б.

Исемнәрдә очрый торган –дин компоненты “ышану” дигәнне аңлата. Мулла гаиләсендә туган балага мондый исем бирелгән: Сәйфетдин, Зәйнетдин һ.б.

-Алла эпитеты белән бәйле ир-ат исемнәре: Габделкәрим, Габделрәшит, Габделрәхим.

· Мөхәммәт пәйгамбәрнең исеменә бәйле ир-ат антропонимнары: Мөхәммәт, Мөхәммәткәрим, Мөхәммәткол һ.б.

Мөхәммәт пәйгамбәрнең  исемен алыштырып килүче өчен күп эпитет – исемнәр булган.  Шуларның берсе – Мостафа. Аның беренчел формасы Мостафат фикән булган, ягъни Мөхәммәт пәйгамбәрнең колы дигәнне аңлата.

ХVI-XV гасырларда бу исем ислам дөньясы белән тыгыз бәйләнештә булган халыкларда киң таралыш таба.


Соңрак Мөхәммәт исеменә эпитет буларак, Кәрим “юмарт”, Латыйф “олы җанлы”, Насыйр “ярдәмчел” кебек исемнәр ялганган.

Ислам дөньясында, Мөхәммәт   исеме белән бәйле исем алган кешеләргә кыямәт көнендә Мөхәммәт пәйгамбәрнең булышлыгы, ярдәме тими калмас дигән фикер татар дөньясында да таралыш таба.

4. Билгеле бер чорда яшәгән күренекле затларга багышлап кушылган ир-ат исемнәре – түбәндәге төрләргә бүленәләр:

а) якын кешеләргә багышланган ир-ат исемнәре. Бу төр исемнәр метрик китапларда да, антропонимик системада да күрсәтелмиләр, бары тик нинди дә булса, гаиләнең үзенә генә билгеле булган исем төре. Бу төр исемнәр рус антропонимиконында еш очрыйлар.

б) күренекле затларга багышлау исемнәр ХХ гасыр антропонимиконында революция башлыкларына багышланган ир-ат исемнәре еш очрый. Бигрәк тә, революция башлыгы В.И. Ленинга багышланган исемнәр күп (Вил, Вилдан, Вилен, Ленар һ.б.).


 Шулай ук, башка революционерларга багышланган исемнәр дә бар. Алар фамилия урынына исем буларак та кулланылалар:

Феликс – Ф.Э. Дзержинскийга багышланган;

Мулланур – М. Вахитовка багышланган.

ХХ гасыр шәхесләре белән бәйле исемнәр хәзер дә яратылып кушылалар. Муса – Муса Җәлилгә багышланган; Илһам – халык артисты И. Шакировка  багышланган.


 Безнең уйлавыбызча, багышлау исемнәр үсеше берничә этап үтә. Ул этап чор белән бәйле рәвештә ачыклана. Этапның башлангычы – мәҗүсилек чорына барып тоташа (ягъни исламгыча чор). Ислам чоры белән бәйле этапта тотемистик һәм биотопонимнар  кулланыштан төшеп калалар. Ислам тенденциясе ир-ат затына мөһимрәк роль бирә. Ир балага исем бирелүдә, татар дөньясында эмоциональ  факторларның көчле булуы сиземләнә.



Октябрь инкыйлабы чоры белән бәйле этапта тарихилык киң колач җәя һәм татар антропонимик системасы тарихи шәхесләргә багышлау – исемнәр белән баетыла.

Өченче бүлек

 Татар ир-ат исемнәренең структур-ясалыш үзенчәлекләре

Тел белеменең сүзьясалыш тармагы, нигездә, күмәклек сүзләренең төзелеш-ясалыш үзенчәлекләренә игьтибар итсә, ономастика фәнендә дә ялгызлык исемнәренең структур-ясалышында булган үзгәрешләрне өйрәнергә зур урын бирелә. Антропонимик системасының баюы, бу өлкәдә булган үсеш-үзгәрешләр, һичшиксез, турыдан-туры сүзьясалышы белән тыгыз бәйләнештә тора.

Татар теленең антропонимик системасы шактый үзенчәлекле өлкәләрдән санала, чөнки ономастика фәне төрле фәннәр чигендә барлыкка килгән һәм шактый үсешкә ирешкән санала. Әлеге фән лексикологиянең лексик берәмлекләрдән үзенең эчке мәгьнәсе, тышкы төзелеше белән күпкә аерыла. Югарыда әйтелгән үзенчәлекләр, беренче чиратта, ономастик лексиканың үсеш процессына тел йогынтысы белән бергә телдән тыш факторларның тәэсире көчле булу белән аңлашыла. Бу факторларның тәэсире нәтиҗәсендә ономастик, аерым алганда, антропонимик лексика ясалышы күмәклек сүзләр ясалышына хас үзенчәлекләрдән аерылып тора. 

Татар телендә сүзьясалышын проблемалары профессор Ф.Ә.Ганиев хезмәтләрендә тирәнтен яктыртылган. Ономастик өлкәсендә исә профессор Г.Ф.Саттаров тарафыннан өйрәнелгән.

Татар теленең антропонимик системасын җентекләп тикшерү вакытында, түбәндәге юллар белән ясалган исемнәр тупладык:

1. Фонетик ысул

2. Морфологик ысул

3. Синтаксик ысул

4. Аббревиация 

Хезмәтебездә һәрбер ясалыш ысулына киңрәк тукталып үтәрбез.
III 1. Фонетик үзгәрешләр дучар булган ир-ат исемнәре
Исем сайлауда фонетик фактор зур роль  уйный. Кеше исемнәренең популярлыгы аның яңгырашы, аһәңе белән бәйле.

Татар теленең антропонимик системасында фонетик үзгәрешләрне өйрәнү Ганиев Ф.А., Ахунҗанов Э.М., Саттаров Г.Ф., Шәйхуллов А.Г., Субаева Р.Х. һ.б.-ның хезмәтләренә нигезләнде.

Ир-ат исемнәрендә барлыкка килгән фонетик үзгәрешләр исемнәрнең күпвариантлылыгына китерә. Рус галиме А.В. Суперанская фикеренә караганда, исемнәрнең күпвариантлылыгының сәбәбен антропонимнарның ясалыш үзенчәлегеннән һәм телнең мөмкинлекләреннән (бер үк төрле фактлар, мөнәсәбәтләр, күренешләрнең төрлечә чагылдыру ысулларыннан) күрергә мөмкин. 27
Татар антропонимикасында исемнәрнең күпвариантлылыгы мәсьәләсе әлегә аз өйрәнелгән. Бу мәсьәлә тарихи-линвистик аспектта өйрәнүне сорый.

Татар антропонимиконында күпчелек исемнәр-алынма исемнәр. Һәр телнең үзенә генә хас үзенчәлекләре була. Шуңа күрә алынмалар кабул иткәндә, алар фонетик яктан үзгәрешләр кичерәләр, мәгънә ягыннан да  үзгәрешләргә дучар ителәләр.

Татар антропонимиконында алынма исемнәрдә фонетик үзгәрешләр телләр арасында аваз системасының туры килеп бетмәве белән  аңлатыла. Мисал өчен, төрек телендә  [ а]  авазы татар телендәге  [ а] белән чагыштырганда күпкә ачыграк, рус телендәге һәм мишәр диалектларындагы [а]  авазына якын. Төрек телендә Аксу антропонимнарында [а] – ачык әйтелешле. Татар телендә Айнур антропонимында исә [а] авазы о-лаштырыла. Рус телендә Александр исемендәге [а] авазы төрек телендә чагылыш тапкан [а] авазына караганда да ачыграк әйтелә.

Алынма антропонимнарда барлыкка килгән аваз үзгәрешләрен күзәтеп узыйк.
а >  ә: Алик - Әлик, Носрат-Нөсрәт

е >  и: Ренат-Ринат, Ленар-Линар

э >  и: Рафаэль-Рафаиль

о  > у: Флор-Флур, Толун-Тулун

а >  и: Фаздал-Фаздил

ы  > ый: Фазыл-Фазыйл, Фазлынур-Фазлыйнур, Фатих-Фатыйх

и >  ә: Сөембик-Сөембәк, Кавис-Кавәс

у  > ы: Салтуган-Салтыган      

ө  > о: Бөрҗан-Борҗан

и  > ы: Ачи-Ачы, Мәдихша-Мәдыхша, Ширдан-Шырдан

и  > у: Баһадир-Баһадур

“Татар исемнәре ни сөйли?” сүзлегендә [ы] авазына башланган биш ир-ат исеме теркәлгән: Ыргым, Ындырчы, Ырсай, Ырымбай, Ырымгөл.28
[ы] сузык авазы хәзерге татар телендә бөтенләй исемнәр ясамый. Ә төрекләрнең күп кенә милли исемнәре [ы] сузыгына башлана һәм төрек телендә [ы] авазына башланган антропонимнар ирен гармониясенә буйсыналар: Isik, Isil,  Isin,  Itir һ.б.29
Татар антропонимиконында [ы] авазына башланган исемнәр төрки-татар катламын тәшкил итәләр. Югарыда әйтеп үтелгән татар исемнәре хәзерге вакытта кулланылышта күзәтелмиләр. Бу исемнәрне кайбер фамилияләр нигезендә генә очратырга мөмкин.

Сузыклар системасында үзгәрешләр кебек үк, тартык авазларның үзгәрешләре дә алынма исемнәрнең татар телендә тартык авазлар системасы белән тәңгәл килеп бетмәве белән аңлатыла.

Тартык авазларның охшашлануы Көнбатыш Европа телләреннән кергән алынма исемнәрдә аеруча нык чагылыш тапкан. Бу үзенчәлекләрне карап үтик:

д  > т   Альфред – Альфрет


    Эдуарт – Эдуард


    Фердинанд – Фердинант

Һәр телнең фонетик системасы үзгә булу сәбәпле, алынма исемнәрне төгәл итеп әйтү мөмкин түгел. Шуңа күрә дә телдә исемнәрнең күпвариантлылыгы барлыкка килә дип уйлыйбыз. Мәсәлән, гарәп телендә һәм авазлары татар телендә [т] авазы буларак белдерелә, шуңа күрә алынма исемнәрнең күпвариантлылыгы булуына китерә. Шул рәвешле, татар антропонимиконында аваз яки авазлар чиратлашу күренеше барлыкка килә.

д  > т: Мөхәммәд – Мөхәммәт


    Мәхмүд – Мәхмүт


    Рафид – Рафит

    Хәшид – Хәшит 
Телнең билгеле бер фонетик закончалыклары нигезендә ир-ат исемнәре күп очракта саңгырау тартык авазга тәмамлана: Рәшит, Хәмит, Фәргат, Фәрит.

Төрек телендә татар теленнән аермалы буларак ир-ат исемнәре яңгырау тартыкка тәмамлана: Atid,  Nacib,  Nakib,  Mevdud.30
Татар антропонимиконына хас башка тартык авазлар өлкәсендә булган үзгәрешләрне дә күзәтеп узыйк:

к  >  г: Рафыйк – Рафигъ, Әсгәр - Әскәр;

Әскәр исеме гарәп чыгышлы “гаскәр”  сүзенә барып тоташа. Антропонимиконда Әскәр исеме белән беррәттән, Әсгәр исеме дә кулланылышта йөри.

[К] һәм [г]  авазларының ясалу ысулы бер булуы  аларның фонетик яктан тышкы үзгәрешкә китергән.

Шулай ук, Руслан һәм Рөстәм исемнәренең дә консонантизм системасында үзгәрешләре кызыклы. Алим Гафуров хезмәтендә Рөстәм исем – борынгы иран чыгышлы антропоним, Ротстахмга бәйле рәвештә аңлатыла. Рост (рот “буй”) һәм там (стахм “көч”) буларак ике өлешкә бүленеп шәрехләнә.31  

н >  м: Ганбәр  - Гамбәр

с > ш: Шәмсир – Шәмшир

х  > г: Тайхуҗа – Тайгуҗа, Солтанхуҗа – Солтангуҗа, Нурхуҗа – Нургуҗа.

х > г: Сайгин – Сайхан

Сүз ахырында [л`] ~[л] чиратлашуы Европа һәм рус алынмаларында еш очрый торган күренеш. Бу чиратлашу нәтиҗәсендә телдә күпвариантлы исемнәр шактый барлыкка килгән: Рафаэль – Рафаил, Реваль – Ревал, Адель – Адел, Радель – Радил.

Татар әдәби телендә [л] авазының  палатальләшүе алгы рәт сузыкларына бәйле. Бу татар ир-ат исемнәренең вариантлылыгының бер сәбәбе дип аңлатырга мөмкин.

Алынма исемнәрнең күпвариантлылыгының икенче сәбәбе – [л] авазының татар һәм рус телләрендә аваз аерымлыклары белән билгеләнә. Рус телендә [л] каты фонемасыннан тыш, [л] нечкә фонемасы да бар. [Л] нечкә фонемасы язуда нечкәлек белән белдерелә: Рафaэль, Вильнар, Адель һ.б.

[Л] авазының төшеп калуы ир-ат исемнәренең вариативлыгына китерә: Рәмзил – Рәмзи, Рәмил – Рәми.

Көнбатыш диалектында w, z, к, х, һ тартыклары юк. Диалекталь  әйтелеш тәэсирендә татар антропонимиконы үзгәреп, яңа исемнәргә байый. Мәсәлән, түбәндәге исемнәр: Гариф – Ариф, Гадел-Адел, Гадил – Адил, Галим – Алим.

Бу исемнәрнең һәр икесе дә актив кулланылышта йөри.

III. 2. Морфологик юл белән ясалган ир-ат исемнәре

Сүзъясалышының “морфологик юлы” дип сүзләрнең (терминнарның да) кушымчалар алу ярдәмендә ясалышына әйтәләр. 31 Хәзерге татар теленең исемнәр системасында кушымчалар ярдәмендә барлыкка килгән берәмлекләр шактый. Кушымчалар ярдәмендә исемнәр ясалышын өйрәнү Ф.Ә. Ганиев  хезмәтләрендә зур урын ала, татар ономастикасында исә, Г.Ф.Саттаровның өйрәнү өлкәләрендә берсе булып тора.

Хезмәтебездә кушымчаларны хәзерге көндә ир-ат исемнәре ясый торган кушымчаларга һәм алынма кушымчаларга бүлеп өйрәндек.

Хәзерге көндә ир-ат исемнәре ясый торган кушымчалар

Антрополексема + -лы/-ле кушымчасы. Хәзерге татар телендә -лы/-ле кушымчасы исемнәр һәм сыйфатлар ясауда катнаша. Күпчелек галимнәр бу кушымчаны –лык кушымчасыннан ясалган дип саныйлар. Кушымчаларның семантик һәм кулланылыш үзенчәлекләреннән чыгып караганда, бу фикер белән тулысынча килешергә мөмкин дип саный Ф.Ә. Ганиев.32
Антрополексемага ялганган –лы кушымчалы исемнәр күпчелеге-икесоставлы.  Абстракт һәм конкрет мәгънә белдергән исемнәргә ялганнып, -лы кушымчасы сыйфат ясый. Мәсәлән, миң + ле = Миңле. Бу антрополексема нигезендә икесоставлы исемнәр барлыкка килә: Миңлесабир, Миңлерәхим, Миңлебай һ.б.

Татар  антропонимиконында берсоставлы Чуклы исеме дә тиркәлгән.

Антрополексема + -даш кушымчасы. Бу кушымчаның этимологиясе турында берничә төрле караш бар. Бер төркем галимнәр –даш кушымчасын ике элементтан: -да (урын – вакыт килеше кушымчасыннан) һәм иш дигән сүздән тора дип саныйлар. Икенчеләре –да элементы фигыль ясаучы кушымча тәшкил итә дип уйлыйлар. Өченче төркем тикшеренүчеләр, -даш кушымчасын борынгы даш (иптәш) дигән сүзгә барып тоташа дип раслыйлар. Ф.Ә. Ганиев соңгысын логикага сыя һәм аны кабул итәргә кирәк дип тәкъдим итә (шунда ук, 53 бит).

Татар антропонимиконында –даш кушымчасы ярдәмендә ясалган Юлдаш исеме теркәлгән. Юл+даш компонентларыннан торган бу исемнең мәгънәсе “юлдагы иптәш” дип әйтергә мөмкинлек бирә.

Димәк, -даш, кайчандыр антрополексема хәлендә булган, хәзерге вакытта исә антрополексема   функциясен югалтып, кушымча рәтендә карала.

Хезмәтебездә ир-ат исемнәрен ясауда катнашучы бертөркем стилистик кушымчаларны аерып чыгардык. Татар антропонимнарын ясаучы кушымчаларны ике төркемгә бүлеп өйрәндек:

1. Чакыру – эндәшү – боеру кушымчалары ярдәмендә түбәндәге ир-ат исемнәре ясалган: 

-  ай: Балтай, Апанай, Иманай һ.б.

· әч/-ач/-уч/-үч: Тукач, Нурмач, Хәлүч, Кәбүч һ.б.

· аш/-әш: Сәйдәш, Ибраш, Зәйнәш, Габдуш һ.б.

· ый: Кустый.

2. Иркәләү – кечерәйтү кушымчалары ярдәмендә ясалган ир-ат исемнәре:

· ш/-аш: Балаш, Аднаш, Курташ һ.б.

· кай/-кәй: Балкай, Боланкай, Галякәй, Илкәй, Илчекәй, Ималекай, Салкай, һ.б.

· чәк: Белемчәк.

· әк: Бүзәк, Дусак, Казерәк, Мәрдәк һ.б.

· кәч: Инкәч,    Артукач.

· кәш: Иркәш

· чек: Исәнчек

· тый: Чултый.

Бертөркем кушымчалар исә, гарәби һәм фарсы генезислы кеше исемнәрен кыскартып әйтү, аларны фонетик – морфологик яктан үзләштерү, нигездә, югарыда күрсәтелгән  антропонимик иркәләү – кечерәйтү (субъектив бәя) кушымчалары  ярдәмендә формалаштыра:

· Ай/-әй (-ый, -ий): Камалетдин – Камай, Камафетдин – Камай, Билалетдин – Биләй, Фәхретдин – Фәхри, һ.б.

· Кай/-кәй (диалекталь варианты –ка/-кә): Сибгатулла – Сибкай, Кәлимулла – Кәлкәй, Газизулла – Газикәй, Шәмсетдин – Шәмкәй һ.б.)

· Ач/-әч/-уч/-үч: Нурмөхәммәд – Нурмач, Хәлиулла – Хәлүч, Кәбирулла – Кәбүч һ.б.

· Ак/-әк/-ук (-юк)/үк: Мифтахетдин – Митах, Вәлиулла – Вәләк, Идиатулла – Идюк.   

· Аш/-әш/-ыш/-уш/-үш: Ибраһим – Ибрам, Зәйнетдин – Зәйнәш, Габдулла – Габдуш.33
Татар антропонимиконында чагылыш тапкан – тай кушымчасы үзенчәлеккә ия.  Бу кушымча “батырлык иясе, ир-егет” мәгьнәсен белдерә.  –тай кушымчасы кайчандыр антрополексема хәлендә булып, бүгенге көндә үзенең функциясен югалткан. Бу кушымча ялганып Чурамантай, Актай һ.б. исемнәр ясалган.

Алынма кушымчалар ярдәмендә ясалган ир-ат исемнәре

Гарәп һәм фарсы телләренән кергән –задә, -дар/-дәр, -ат/-әт, -сар кушымчалары исемнәр ясауда актив катнашалар.

Фарсы телендә мөстәкыйль  лексик берәмлек булып йөри торган задә татар телендә кушымча буларак кына кулланыла. Әлеге кушымча ярдәмендә Илзадә, Шаһзадә кебек исемнәр ясалган. Әйтергә кирәк, татар телендә -задә пассив кушымчаларның берсе санала. Нигездә, аерым затның дәрәҗәсен, титулын белдерә.  Антропонимик системада аның функциясе бераз аерыла (титулга бәйле түгел, гомумән затны белдерә һәм күбрәк хатын-кыз исемнәрен ясауда катнаша).

Фарсы чыгышлы –дар/-дәр кушымчасы бары тик ялгызлык исемнәрен ясауда гына катнаша: Айдар, Нурдар, Гыйлемдар, Илдар, Сайдар һ.б.

Гарәби чыгышлы исем ясаучы кушымчалардан –ат/-әт түбәндәге ир-ат исемнәрендә очрый: Нәүфәт, Рәфгать, Илфират. 

-сар кушымчасы фарсы телендә -зар формасында йөри. Айсар, Байсар, Гайсар, Кайсар һ.б.

Октябрь революциясе нәтиҗәсендә, татар антропонимиконы алынма ир-ат исемнәре белән беррәттән, исем ясаучы кушымчаларга, антрополексемаларга да байый. Рус телендә актив исем ясаучы кушымчалар төрки һәм гарәп – фарсы нигезле исемнәргә кушылып исем ясау сәнгатен баета төшәләр. Шул кушымчаларның берсе - -ик.

Бу кушымча әрмән һәм рус телләрендә иркәләү – кечерәйтү функциясен үти.34  Татар телендә исә, -ик кушымчасының функциясе таррак. Татар антропонимиконында исә, -ик кушымчасы Радик, Адик, Алик, Рәмзик, Вилорик, Эдик кебек исемнәрдә чагылыш тапкан.

Ир-ат исемнәре тарихи-лингвистик эволюция кичереп, татар антропонимиконын баету әлегә кадәр дәвам итә. Хәзерге вакытта исемнәр ясый торган актив кушымчалар белән беррәттән (-лы/-ле, -а/-ә), диалекталь вариантларда гына ясала торган кушымчалар бар (-үш/-уш, -үн). Соңгылары исә, пассив кушымчалар рәтенә кертеп карыйбыз.

Кешелекне тудыручы Адәм белән Һава исемнәрендә родка аеруда хезмәт итүче, грамматик күрсәткечләрне күрә алабыз. Адәм исеме тартыкка бетсә, Һава исеменең род күрсәткече –а сузыгы тора.

Безнең уйлавыбызча, род категориясе күрсәткече булга –а/-ә кушымчалары әлеге функциясен югалтып, кеше исемнәре ясаучы кушымчалар функциясен генә башкаралар.

Төрки халыклар телендә кеше исемнәренең род категориясе мәсьәләсе В.А. Никоновның “Среднеазиатские материалы для словаря личных имен”, “Размежевание личных имен по полу у тюркоязычных народов” мәкаләләрендә яктыртыла . Татар антропонимиясендә бу мәсьәлә  Саттаров Г.Ф. һәм Субаева Р.Х. өйрәнү өлкәләренә керә. Әлеге галимнәр дә, башкалары да татар телендә род категориясенең булмавын, ә ир-ат, хатын-кыз исемнәрен аеру компонентының эчке мәгьнәсенә карап башкарылуын ассызыклап үтәләр.

Рус телендә -а кушымчасы женский род күрсәткече булса, татар телендә исә әлеге кушымча белән ясалган исемнәр да бар: Рәйхан – Рәйхана, Хәлим – Хәлимә, Мансур – Мансура.

Көнбатыш Европа алынмаларында хатын-кыз исеменнән соңгы сузыкны алып ату нәтиҗәсендә ир-ат исеме ясала: Флера – Флер, Эльвира – Эльвир, Эльза – Эльзар. 

Татар теленнән аермалы буларак, төрек телендә әлеге кушымчаларның чагылышы үзенчәлекле. Төрек телендә күпчелек ир-ат исемнәреннән –(у)е кушымчасы ялганып, хатын-кыз исемнәре ясалалар. Исем ясауда катнашкан –(у)е кушымчасы төрек телендә сингармонизм законына буйсынмый. Калын сузыктан соң килсә дә, үзе саклана: Behnan – Behnane, Ihsan – Ihsane, Marlum – Marlume, Mebsur – Mebsure.35
Татар телендә исә, ир-ат исемнәренә -ә/-а кушымчалары ялганып хатын-кыз исемнәре ясалу актив түгел. Ир-ат исемнәреннән хатын-кыз исемнәре ясалган вакытта калын һәм нечкә вариантта ялганырга мөмкин: Илнар – Илнара, Рамил – Рамилә, Гадел – Гадилә.

Нәтиҗә ясап әйткәндә, хәзерге татар теленең исемнәр системасында кушымчалар ярдәмендә барлыкка килгән берәмлекләр шактый. Татар теленең  антропонимик системасы үзенә хас сүзъясалыш типлары нигезендә үсә, байый, апеллятив лексика белән охшаш булса да, аермалы яклары шактый.      

III.3. Синтаксик ысул белән ясалган ир-ат исемнәре
Синтаксик ысул – исем сәнгатенең иң продуктив ысулларының берсе. Кушма исемнәр ясалышын 3 ысулга бүлеп карыйлар:

1. сүзләр кушылу;

2. сүзтезмәләрнең кушма сүзгә әйләнүе;

3. сүзтезмәләрнең кушымча алып кушма сүзгә күчүе;36
Татар антропонимик системасындагы исемнәр дә күмәклек исемнәр кебек үк югарыда күрсәтелмәгән ысулларга нигезләнеп ясалалар. Хезмәтебездә бу ысулларга аерым тукталып үтәрбез.

Антрополексемалар кушылу ысулы белән ясалган ир-ат исемнәре

Нигездә сүзләр кушылуның бу тибында беренче компонент икенче компонентның атрибуты булып килә. Компонентлары атрибутив бәйләнештә булган кушма сүзләрнең беренче компонентлы булып барлык мөстәкыйль  сүз төркемнәрнең сүзләре килергә мөмкин. 37 Антропонимнар шушы ук законга нигезләнеп ясалалар. Чөнки исемнәрнең нигезләре (антрополексемалар) күбесенчә апеллятив лексикага нигезләнеп барлыкка килгәннәр.

Татар ир-ат антропонимнарын өйрәнү процессында, түбәндәге кушма ир-ат исемнәренең модельләре билгеләнде:

1. Исем + исем моделе: Ай +булат, Арыслан +гәрәй, Дус + каен, Газиз +бәк, Газиз+җан, Ай+гөл.

2. Сыйфат + Исем моделе: Газиз+җан, Ак+булат, Ак+барс.

3. Исем +сыйфат моделе: Ахун+бай, Атна+бай, Ата+бай.

4. Рәвеш+исем моделе: Бик+таш, Бик+тимер, Бик+булат.

Бик компонентлы бик ~бәк~ би мәгънәсендә түгел.

5. Исем+кисәкчә моделе: Иш+кинә.

Сүзтезмәләрнең лексикалашу юлы бнлән кушма ир-ат исемнәренең ясалыш үзенчәлекләре

Татар телендә кушма сүзләр кушылу юлы белән генә түгел, бәлки сүзтезмәләрнең лексикалашуы, сүзтезмәләрнең кушма сүзгә әйләнүе белән дә хасыйл булалар. Сүзтезмәләрнең лексикалашу юлы белән барлыкка килгән кушма сүз ясалыш ысулы ягыннан түгел, төзелеше ягыннан да кушма сүз булып тора. Мондый төр ир-ат исемнәре татар антропонимиконында шактый күзәтелә. Ф.Ә.Ганиев сүзтезмәләрнең лексикалашу юлы белән сүзтезмәләрнең барлык төрләре дә: предикатив, атрибутив, комплетив сүзтезмәләр дә кушма исемнәргә күчәргә мөмкин дип саный. Хезмәтебездә аларны аерым күзәтеп узарбыз. 38     
Предикатив сүзтезмәләрнең кушма ир-ат исемнәргә күчүе

Предикатив сүзтезмәләрнең кеше исемнәренә күчүе еш күзәтелә. Мәсәлән, Уразкилде, Ханкилде, Уразбакты, Ходайбакты, Аллабирде кебек антропонимнар предикатив сүзтезмәләрнең лексикалашу юлы белән барлыкка килгәннәр. Кагыйдә буларак, мондый кушма исемнәрнең беренче компонентлары булып исемнәр, икенче компонентлары булып фигыльләр килә.

Предикатив сүзтезмәләрнең кушма исемнәргә күчү мәсьәләсе профессор Г.Ф. Саттаровның “Отглагольные антропонимы в татарском языке” мәкаләсендә киң итеп яктыртылган.39
Татар антропонимиясендә предикатив сүзтезмәләрнең кушма ир-ат исемнәренә күчүнең түбәндәге модельләрне аерырга мөмкин:

  1)Исем+фигыль моделе түбәндәге типларга аерыла:
     а) Исем+ боерык фигыль тибы: Ишкил, Иштуг, Ишбул һ.б.

Ф.Ә. Ганиев антропонимнарда күзәтелгән кире сүз тәртибендәге исемнәрне дә шушы типка кертеп карый. Мәсәлән, Килморза, Килбай, Килтимер, Торбай, Торсынбай һ.б. (Ф.Ә.Ганиев, 105 б.)

     б) Исем + III зат берлек сандагы хәзерге заман хикәя фигыль: Ирбула, Иштуа, Иштота һ.б.

     в) Исем + үткән категория заман хикәя фигыль: Ишбуяды, Уразбакты, Ханкилде, Байкилде, Айбирде һ.б.

     г) Исем + билгесез үткән заман хикәя фигыль  формасы: Айтуган, Иштуган, Иртуган, Көнтунган һ.б.

     д) Исем+ барлыктагы фигыльнең беренче киләчәк заман формасы: Җансөяр, Хансөяр, Колсөяр, Таңатар.

Бүгенге көндә бу төр исемнәр аз кулланылалар. 30 елларда барлыкка килгән Илтөзәр, Илгизәр кебек исемнәрен дә шушы типка кертеп карый алабыз. 

2) Исем+предикатив сүз моделе: Илбир, Ишбар, Айбир һ.б.

3) Исем+ сыйфат моделе: Илшат, Илгүзәл һ.б.
Атрибутив сүзтезмәләрнең ир-ат исемнәренә күчүе

Татар телендә бигрәк тә сыйфат+исем һәм сан+исем сүзтезмәләрнең лексикалашуы еш очрый. Татар антропонимиконында да шундый ук хәл күзәтелә. Түбәндәге исем модельләрен аерып чыгардык:

а) Сыйфат+исем моделе. Бу модельдагы атрибутив сүзтезмәләрдән ясалган ир-ат исемнәре еш очрый.

Сүзтезмә               ир-ат исеме

ак барс


Акбарс

ак кылыч

Аккылыч                                

ак егет


Акъегет

кара баш

Карабаш

кара хан

Карахан

бүз егет


Бүзъегет

б) Сыйфат фигыль+ исем моделе: Үлмәсбай, Сулмасхан, Үтәмешгәрәй, Туктамышхан, Туктамышгәрәй.

в) Сыйфат+сыйфат моделе: Гаделсылу, Иркәсылу, Күркәмсылу һ.б.

Компонентлары хәл бәйләнешендәге сүзтезмәләрнең кушма исемнәргә күчүе

Рәвеш+фигыль моделен бу төргә кертеп карыйбыз. Бу модельнең түбәндәге типларын күрсәтә алабыз:

Рәвеш+фигыльнең үткән категорик заман формасы: Яңатуды, Яңакилде, Яшькилде, Теребирде, Төзкилде, Исәнбирде, Саубакты.

Рәвеш+фигыльнең үткән билгесез заман формасы: Төзтуган, Төзкилгән, Яшьтуган, Актуган, Каратуган.

Рәвеш+боерык фигыль формасы: Исәнкил, Сауит, Исәнбул, Төгәлкара.

III.4. Аббревиатур ир-ат исемнәре
Татар телендә сүзтезмәләрнең беренче элементларын (морфемаларын) яки сүзләрнең беренче авазларын яки хәрефләрен кушу юлы белән сүзләр ясау бу ысулны тәшкил итә. Телебездә бу ысул белән ясалган беренче сүзләр XIX йөзнең ахыры һәм ХХ йөзнең башында барлыкка киләләр. Әмма алар ул вакытта киң үсеп китмиләр. Революциядән соң аббревиатуралар шактый күбәя.39
Татар антропонимиясендә аббревиатур исемнәрнең барлыкка килүе рус теленә бәйле. Октябрь   инкыйлабыннан соң, күпсанда аббревиатур исемнәр барлыкка килә.40
Аббревиатур исемнәрнең күпчелеге багышлау исемнәр төрендә күзәтеп уздык. Бу төр исемнәрне без түбәндәге төркемчәләргә бүлеп өйрәндек:

1. Исемнәрнең беренче инициалларын кушу нәтиҗәсендә барлыкка килгән ир-ат исемнәре: Вил – Владимир Ильич Ленин; Лемар – Ленин, Маркс; Эльмар – Энгельс, Ленин, Маркс.

2. Инициалларга  кушымча ялгау нәтиҗәсендә туган исемнәр: Вил+ен=Вилен.

3. Инициалларга апеллятив лексиканың кушылып ясалуы нәтиҗәсендә барлыкка килгән ир-ат исемнәр:  Вилер – «Владимир Ильич Ленин – организатор армии».  

4. Инициалларга традицион төрки һәм гарәп-фарсы чыгышлы антрополексемалар кушылу нәтиҗәсендә барлыкка килгән ир-ат исемнәре: 

Вилнур – В.И. Ленин нуры;
Вилданшаһ – Вилдан+шаһ

II. Апеллятив лексиканы кыскару юлы белән ясалган ир-ат исемнәре:

Ким – коммунистический интернационал молодежи;

Реваль – Революция сүзенең кыскару юлы белән ясалган ир-ат исеме;

Ленар – ленинская армия;

Ренат – революция, наука,  труд;

Рим – “революция и мир” сүзләреннән кыскартылып ясалган исем;

Ренас –   “революция», «наука», «союз»сүзләреннән ясалган исем;

Ревмир – “ революция мировая» сүзләреннән ясалган яңа исем;

Ревдар – «революционный дар» сүзләреннән ясалган исем;

Рев – “революция» сүзенең баштагы авазларыннан гыйбарәт;

Реф – «революционный фронт» сүзләреннән ясалган исем;

Рефнур – “революцион фронт нуры” сүзләреннән кыскартылып ясалган ир-ат исеме;

Празат – “пролетариат азатлыгы” сүзләреннән кыскартылып ясалган исем;

Г.Ф. Саттаров Дамир – “да здравствует мир” яки “Даешь мировую революцию» лозунгын кыскартып әйтү нәтиҗәсендә  барлыкка килгән исем дип санаса,  галим М.З. Зәкиев Дамир исеме Тимер ~ Димер исеменең көньяк төрки (угыз) телләренә хас варианты булырга тиеш дип уйлый.41 

Рус апеллятив лексикасы кыскару нәтиҗәсендә ясалган исемнәр татар антропонимикасында 16га якын. “Татар исемнәре ни сөйли?” сүзлегендә гарәп апеллятив лексикасының кыскару юлы белән ясалган берничә исем теркәлгән. Иншәр – «инкыйлабый шәрык» сүзләренең кыскару юлы белән  ясалган (шунда ук, 115 б.) һәм Сайрам=Сайр (бәйрәм итү) бәйрәм сүзләре кушыла.

Күреп үткәнебезчә, татар антропонимиконында ир-ат исемнәре дүрт төрле ысул: фонетик, морфологик, синтаксик, аббревиацион юллар белән ясалалар. Шулай да, аларның зур күпчелеге морфологик ысул белән барлыкка килгән.

Йомгак
Исемнәр – универсаль күренеш. Татар ир-ат исемнәренең генезисы җәмгыять үсеше белән тыгыз бәйләнгән. Исемнәрнең формалашуы һәм эволюция процессы җәмгыять тарихы, аның хокукый институтлары һәм икътисадый хәленең үзгәреше белән дә характерлана. Теләсә кайсы халыкның антропонимиясендә лингвистик, социаль һәм геополитик характердагы фактлар чагылыш таба. Антропонимик мәгълүматларга таянып, шул халыкның милли үзаңы хакында сүз йөртергә мөмкин.

Тел – иҗтимагый күренеш. Кеше тарафыннан сайланып алынган теге яисә бу тел һәм аның шәкелләре шул халыкның этник, социаль коллектив үзенчәлекләре белән сыйфатлана.

Исем кушу, исемгә бирелгән мәгьнә һәр халыкның үзенә генә хас үзенчәлекләре белән характерлана. Ир-ат исемнәренең антропонимик универсалийлары һәм спецификасы булуына карамастан, аларның кулланулары һәр халыкка хас үзенчәлекләр белән билгеләнә.

Татар халыкның рухи һәм матди ягын тәшкил иткән мәдәнияте телгә, аның антропонимикасына турыдан-туры тәэсир итмичә калмаган. Бигрәк тә,  матди һәм рухи мәдәниятнең реаль  фактлары булып саналырга хаклы системаның нигезен тәшкил итә.  

Ир-ат исемнәре татар антропонимиясе өчен борынгы төшенчә дип саналырга хаклы. Аларның антрополексемалары төрле халыклар һәм кабиләләр белән этник бәйләнештә торган татарлар хакында информация тәшкил итә. Бу антрополексемалар исә  тамырлары белән борынгы чорларга барып тоташалар. 

Ир-ат исемнәре телдә үзләре аерым бер система тәшкил итә. Телдәге гомум закончалыклар, антропонимиядәге специфик законнар  белән баетыла төшә. Шул ук вакытта антропонимиягә генә хас законнар формалаша. Бу законнар антропонимиконга яңа исемнәр килеп кергәч, тагы да катлауланалар. Алынма исемнәрнең үзенә генә хас үзенчәлекләре була. Шуңа күрә татар антропонимиконы алынмалар кабул иткәндә, фонетик һәм грамматик үзгәрешләр кичерә. Бу исемнәрнең фонетик, грамматик үзгәрешләре телләр арасында аваз системасының, грамматик структураның туры килеп бетмәве белән аңлатыла.

Татар ир-ат антропонимиконы хәзерге көнгәчә үзенең традицион, рухи мәдәниятебезнең асылын саклап калган антрополексемаларын  югалтмаган. Бүгенге көндә дә борынгы антрополексемаларның кайберләре актив исем ясауда катнашалар (ай-антрополексемасы), әмма антрополексемаларның күпчелеге диярлек (бигрәк тә төрки-татар катламын тәшкил итүче антрополексемалар) югалуга, бетүгә таба йөз тотканнар. 

Хезмәтебездә этнолингвистик катламнарга бәйле рәвештә антрополексемаларга генетик анализ ясалды. Күзәтүләребезгә караганда, бүген татар ир-ат антропонимиконында 372 антрополексема ир-ат исемнәре ясауда катнаша. Алар арасында актив һәм пассив кулланылышта булганнары да бар. Антрополексемаларын нигездә ике төркемгә бүлеп өйрәндек:

1) төрки-татар ир-ат антрополексемалары (172гә якын);
2) алынма ир-ат антрополексемалары (200гә якын).

Алынма антрополексемалар тарихи, мәдәни, социаль-икътисадый багланышларны ачарга ярдәм итә (гарәп, фарсы, монгол, рус һ.б. халыклар белән бәйләнешләр).

Гибрид катлам игътибарга лаек. Чөнки бу катламда ике яисә берничә компонент тәшкил итүче төрле антрополексемалардан оешкан ир-ат исемнәре билгеләнә.

Ир-ат исемнәренә антрополексемалар аша генетик анализ ясау этнолингвистик катламнарны ачарга һәм турыдан-туры яисә башка төрле халыкара бәйләнешләрнең тарихи шартларын өйрәнергә мөмкинлек бирә.

Ир-ат исемнәренә лексик-семантик анализ ясау, аларның семантикасы татар халкының гореф-гадәтләре, ышану-инанышлары, халыкның көнкүреше, кешенең рухи дөньясы белән тыгыз бәйләнгән. Шунысы үзенчәлекле:: антрополексемалар нигезендә сакланган апеллятив лексика бүгенге көндә исем семантикасы белән тыгыз бәйләнештә бирелә.

Хезмәтебездә ир-ат исемнәрен өч лексик-семантик төркемгә бүлеп өйрәндек. Бу классификация тюрколог В.А.Никонов тарафыннан тәкъдим ителә. Ул ир-ат исемнәрен 1) тасвирлау 2) теләк исемнәр 3) багышлау исемнәргә бүлеп карый.

Ир-ат исемнәренең лексик-семантик төркемнәргә бүленеше хатын-кыз исемнәрен төркемнәргә аерудан бермә-бер аерыла. Чөнки ир-ат исемнәре нигездә “батырлык, кыюлык” сүзләренә мәгънәдәш булса, хатын-кыз исемнәре “гүзәллек, матурлык” сүзләренә тиңдәш  булып киләләр.

Татар ир-ат исемнәренә структур-ясалыш анализ ясаганда, исемнәр ясалышының дүрт төрле ысулы билгеләнде: фонетик ысул, морфологик ысул, синтаксик ысул, аббревиация. Ир-ат исемнәр ясалышының иң актив саналган ысулларның берсе – морфологик ысул. Бүгенге көндә татар антропонимиясендә  ир-ат исеме ясауда катнашучы  27 кушымча билгеләнә.

Алынма кушымчалар (-сар/-дар/–задә) кайчандыр исем ясаучы компонент булып кулланылганнар, бүген исә алар үзләренең исем компоненты функциясен югалта төшкәннәр. 

Синтаксик ысул - шулай ук татар ир-ат исемнәренең ясалышында продуктив юлларның берсе. Чөнки татар ир-ат антропонимиконында нигездә исемнәр ике компоненттан оеша. Татар ир-ат исемнәре антрополексемалар кушылу ысулы һәм сүзтезмәләрнең лексикалашу юлы белән кушма ир-ат исемнәре ясалы ысулы нәтиҗәсендә дә оешалар. Лексикалашу юлы белән ясалган ир-ат исемнәре предикатив, атрибутив, комплетив бәйләнешләрдә дә күзәтеләләр.

Исем сайлауда фонетик фактор зур роль  уйный. Чөнки исемнәрнең популярлыгы аларның яңгырашы,  аһәңе белән бәйле. Ир-ат исемнәрендә барлыкка килгән фонетик үзгәрешләр исемнәрнең күпвариантлылыгына китерә.

Аббревиация  ысулы ярдәмендә ясалган ир-ат исемнәрнең кайберләре антрополексема тәшкил итәләр  һәм алар нигезендә ир-ат исемнәре ясала.

Һәр халыкның үз теле, үз тарихы бар, ул үз тамырларын аңларга, белергә тели. Шушы җәһәттән татар теленең антропонимик системасын өйрәнү, фәнни нигездә тикшерү татар халкының телен, тарихын һәм тамырларын белү-өйрәнүдә үзеннән шактый зур  һәм  мөһим өлеш кертә.

